
Von Ʒůſauffen vnd 

Trunckenheit/ ſampt jren 

ſchoͤnen fruͤchten. 

Historien vnd Sprüche/ auſʒ heili 

ger Schrifft/ die frucht der Trun⸗ 

ckenheit fürbildende/ ʒů ſammen gestelt. 

Ein fürtreffliche ſchoͤne Predige 

S.Baſilij Magni. 

Drey Chriſtliche Predige 

S.Aurelij Auguſtini/ 

verteutſcht. 

Durch M. Melchior Ambach/ 

Prediger ʒu Franckfurt. 

I. Corint. VI. 

Kein ſaͤuffer kan das Reich 

Gottes ererben. 

Dem Chriſtlichen Leſer. 

GOttes Gnad/ vnnd ware beſſe⸗ 

rung in Chriſto. Wie ein gemein/ ſchendtlich 

vnnd ſchaͤdlich laſter Fuͤllerey/ ʒůſauffen/ vnd 

trunckenheyt ſeye/ vorab bey denn Teutſchen/ auch 

bey denen/ ſo die warheit erkant/ vnnd ſolchs billich 

weren ſolten/ iſt leyder meniglich baß bewiſt/ dann 

das es bewerens bedoͤrffe. Es iſt/ GOTT erbarms/ 

mit diſem vnnd anderen laſteren/ beynahe bey allen 

menſchen/ dahin erwachſen/ das es kein ſuͤnde/ ſon⸗ 

der ehrlich geachtet wirt.   Vnnd ʒwar welcher der 

welt gůt geſell ſein will/ můß diß ſaͤwiſch laſter/ bey 

groſſer vngnad/ nicht ſtraffen/ vorab/ ſo er der groſ 

ſen leut gunſt haben will/ ja vol vnnd ſaͤwiſch ſein/ 

heyſt bey diſen froͤlich/ beſteubt/ wolbeſchenckt/ vnnd 

gůter ding ſein. Jtem/ ein gůten rauſch/ oder trunck 

haben/ vnnd der gleichen.  Hiemit aber würdt Gott 

hoch erʒoͤrnet/ ſeine herrliche gaben ſchaͤndtlich/ vn⸗ 

nuͤtʒlich/ onnoͤtig/ vnd mit aller vndanckbarkeit/ ver 

ſchwendet/ leib vnd ſeel in gefaͤr ʒeitlich vnnd ewiges 

todtes gefuͤret/ aller liebe vnd barmhertʒigkeit gegen 

den armen vn̄ nottuͤrfftigen vergeſſen/ On was ſonſt 

vnordentlichs weſens auß Trunckenheit volget. 

Vnd ob man ſchon in taͤglichen Predigen/ diſes vnd 

andere laſter/ ſtraffet/ da wider ruͤffet vnd ſchreiet ſo 

ſind die ohren/ die ſolchs hoͤren ſolten/ ſelten ʒu gegen 

Ja wo ſie etwo vberlang gewar werden/ das mann 

diſen kat geruͤret hat/ ſtellen ſie ſich mit flůchen vnnd 

leſtern/ wie truncken/ vnd nit wol beſinnete leute. Vil 

                                                                          A     ij    vom 

vom gemeinen hauffen/ koͤnnen/ oder woͤllen nit all 

mal für geſcheften leiblicher narung/ ʒur predig kom 

men. Vff das nun mein ampt/ nit allein mit predi⸗ 

gen/ ſonder auch auff andere wege/ vilen dienſtlich 

were/ vnd meniglich ſehe vnd erkent/ wie ſchwerlich 

Got alweg vber diſes laſter der trunckenheit erʒoͤrnt 

vnd auch geſtrafft/ hab ich Chriſtlicher leſer/ volgē⸗ 

de hiſtorien vnnd ſpruͤche vonn trunckenheit/ jhren 

fruͤchten vnnd darauß volgenden laſtern/ auß heili⸗ 

ger ſchrifft/ Ʒum eingang vnd grundt der warheit/ 

von wort ʒů wort / an menſchliche deütung/ ſetʒen 

woͤllen. Das du auß diſen als eynem ſpiegel goͤttlichs 

worts ʒuuernemmen hetteſt/ was ſchaͤndtlicher vnd 

ſchaͤdlicher laſter/ darʒu vnfals an leib vnd ſeel/ auß 

fullerey/ ʒuſauffen/ vn̄ trunckenheit erwachſen. Vnd 

wie Gott dieſes vbel mit peſtilentʒ ſterben/ vnd verter 

ben wie wir es heutiges tags vorab in Teutſchen lan 

den befinden vnd fuͤlen/ aber nichts vns beſſern/ ſo er 

ſchrecklich geſtrafft.  Auch das du ſeheſt auß was 

grundt/ die fürtrefflichen alten Chriſtlichen lerer S. 

Baſilius/ Auguſtinus vnd andere wider diſes ſaͤw⸗ 

iſch vnd wuͤſt laſter ſo ernſtlich geruffet vnd geſchri 

ben habē. Diſes alles darumb von mir beſchehen/ ob 

villeicht yemandts hie durch/ von dieſem verderb⸗ 

lichen laſter moͤcht abgefurt werden/ Vnd du Chriſt 

licher leſer dich vor ſolchem hüttend/ mit dem Gotlo 

ſen nit ewiglich verterbeſt.  Daʒů gebe Chriſtus ſei⸗ 

nen geiſt/ vnd bewar dich vor allem vbel/ Amen. 

                               M. Melchior Ambach/ Prediger des 

                                       Euangelij Chriſti ʒů 

                                               Franckfurt. 

                                                                              Hiſtorien⸗ 

Hiſtorien/ vor Trunckenheit vnd 

derſelbigen fruͤchten/ meniglich 

warnende. 

           Jm j. bůch Moſis am ix. Cap. 

    Noah fieng an/ vnd ward ein ackerman/ vn̄ pflan⸗ 

tʒet weinberge/ vnnd da er des weins tranck/ ward er 

truncken/ vnd lag in ſeiner huͤtten auffgedeckt/ vnnd 

Cham ſahe ſeines vatters ſchame/ ⁊c. 

           j. Moſis xix. 

    Loth ʒog auß Ʒoar/ vnd bleib auff dem berge mit 

ſeinen beiden toͤchtern/ denn er forcht ſich ʒu Ʒoar ʒu 

bleiben/ vnd bleib alſo in einer hoͤle mit ſeinen beiden 

toͤchtern/ vnd ward truncken/ vnd ſchlieff bey ſeinen 

beiden toͤchtern/ ⁊c. 

             Jm ij. bůch Moſi/ am xxxij. 

    Das volck ſatʒt ſich ʒu eſſen/ vnd ʒu trincken/ vnd 

ſtunden auff/ ʒu ſpielen/ vnd tantʒen/ ⁊c. 

            Jm j. bůch Samuelis/ am xv. 

    Nabal het ein jmbs ʒůgericht in ſeinem hauß/ wie 

eins koͤnigs jmbs/ vnd ſein hertʒ war gůter ding/ den̄ 

er war ſehr truncken/ vn̄ vber ʒehen tag ſchlůg jn der 

Herr/ das er ſtarb. 

    Diſem Nabal vergleicht ſich wol der vnbarmher⸗ 

tʒig reich man̄/ der taͤglich koͤſtlich aß vnd tranck/ wel 

cher ſtarb/ vnd in der helliſchen flammen gepeiniget 

ward/ ⁊c. Luc. xvj. 

    Vnd jhenem reichen/ der do ſagt/ Mein ſeel/ du 

haſt vil gůtes auff vile jar/ eſſe/ trinck/ vnd ſey froͤ⸗ 

                                                                   A    iij     lich. 

lich. Aber in derſelbigen nacht ward ſein ſeel von jm 

genommen/ ⁊c. Luce xij. 

               Jm j. theil der Koͤnig/ cap. xx. 

    Benhadad der Koͤnig ʒu Damaſco tranck/ vnnd 

ward truncken im geʒelt/ ſampt den ʒwey vnd dreiſ⸗ 

ſig Koͤnigen/ die jm ʒů hilff komen waren/ vnd ein je 

glicher vō den kinderē Jſrael ſchlůg wer jm für kam. 

Vnd die Syrer flohen/ vnd Jſrael jagt jn nach/ vnd 

Benhadad der Koͤnig ʒu Syrien entran mit roſſen 

vnd reuttern/ vnnd der kaͤnig Jſrael ʒog auß/ vnnd 

ſchlůg roß vnd wagen/ das er an den Syrer ein groſ 

ſe ſchlacht thet. 

               Judith am xij. vnd xiij. cap. 

    Vnnd Holofernes ward froͤlich/ vnnd tranck vil 

weins/ mehr dann er ſein leben lang gethan het. 

Vnd ſie die Aſſyrier/ waren alle mit wein vberla⸗ 

den/ aber Holofernes lag in ſeinem beth/ von groſſer 

trunckēheit entſchlaffen. Vn̄ Judich thet ʒwen ſchle⸗ 

ge auff ſeinen nacken/ vn̄ ſchlůg jm ſein kopff ab. ⁊c. 

                Daniel. am v. cap. 

    Koͤnig Belſaʒer machet ein herrlich jmbs ſeinen 

gewaltigen vnnd hauptleuten/ vnnd ſoff ſich vol mit 

jnen/ vnd da er truncken war/ hieß er die guͤlden vnd 

ſilberin gefaͤß her bringen/ die ſein vater Nebucad 

Neʒar auß dem Tempel ʒu Hieruſalem weg genom⸗ 

men hatte. Vnd der Koͤnig mit ſeinen herren/ ſampt 

ſeiner koͤnigin vnd kebßweibern/ truncken drauß/ ⁊c. 

Darumb ward ſein Koͤnigreich ʒertheilt/ vnnd denn 

Meden vnd Perſen gegeben. Vnd des nachts ward 

der Chaldeer Koͤnig Belſaʒer getoͤdtet. 

                                                                                Sprü⸗ 

Sprüche der Propheten/ Chriſti/ 

vnd Pauli/ vor Trunckenheit warnende. 

            Jeſaie am v. cap. 

    Wehe denen/ die des morgens fruͤ auffſtehen/ des 

ſauffens ſich ʒů befleiſſen/ vnd ſitʒen biß in die nacht/ 

das ſie der wein erhitʒt/ vnd haben harpffen/ pſalter/ 

paucken/ pfeiffen/ vnd wein in jrem wolleben/ vnd ſe 

hen nit auff das werck des herrn/ vnd ſchawen nicht 

auff das geſchefft ſeiner hende/ Darumb würt mein 

volck muͤſſen weggefuͤrt werden vnuerſehens/ vnnd 

werden ſeine herlichen hunger leiden/ vnd ſein poͤbel 

durſt leiden.   Wehe denen/ ſo helden ſeind/ wein ʒu 

ſauffen/ vnnd krieger/ ſtarcken tranck ʒu ʒechen/ die 

den gotloſen recht geben/ vmb geſchenck willen/ vnd 

die dem gerechten ſein gerechtigkeit abſprechen. Dar 

umb wie des fewrs flamme ſtro verʒeret/ vn̄ die lohe/ 

ſtoppel hinnimbt/ alſo wirt jr wurtʒel verfaulen vnd 

jre ſproſſen auff faren/ wie ſtaub/ denn ſie verachten 

das geſetʒt des herrn Ʒebaoth/ vn̄ leſtern die rede des 

heiligen in Jſrael/ Darumb iſt der ʒorn des herrn er 

grimmet uͤber ſein volck/ vnnd reckt ſein handt vber 

ſie/ vnd ſchlegt ſie. 

              Jeſaie am xxviij. 

    Wehe der prachtigen kronen der trnnckenen [sic] von 

Ephraim/ ſie ſeind von wein doll worden/ vnd dau⸗ 

meln (doͤrmeln) von ſtarckem getrāck/ den̄ beide prie 

ſter vn̄ propheten/ haben nichts gewißt vor ſtarckem 

getranck/ ſie ſeind inn wein erſoffen/ vnd haben vor 

ſtarck tranck geirret/ Jm geſicht haben ſie gefelt/ vnd 

im vrtheil ſprechen geſtrauchlet/ den̄ alle tiſch ſind ſo 

                                                                                          vol 

vol kotʒens vnd vnflats/ das nur kein raum mehr iſt/ 

Darumb ſpricht der Herr/ wirt ein groſſe ſtraff/ wie 

ein flut vber euch gehn/ vnd wirt euch verhergen/ Ja 

ſo bald ſie nur füruͤber geht/ wirt ſte euch weg fuͤren/ 

den̄ ſie wirt alle morgen frů/ tag vnnd nacht für uͤber 

gehn/ dieweil euch doch ſonſt nichts dann vnfal ver⸗ 

ſtendig machen mag . 

                   Oſee am iiij. cap. 

    Hůrerey/ wein vnd moſt macht narren. 

                   Joel. am j. 

    Wachet auff jr truncken vnd weinet/ vnnd heulet 

alle weinſaͤuffer vmb den moſt/ den̄ er iſt euch vor ew⸗ 

rem maul weggenommen/ Dann es ʒeucht herauff in 

mein landt ein mechtig volck/ ⁊c. Daſſelbig verwuͤſtet 

meinen weinberg. 

    Jn den ſpruͤchen Salomonis am xx. cap. 

Ein truncken menſch iſt ein ſpoͤtter/ Vnnd trun⸗ 

ckenheit erregt auffrhůr/ Wer darʒů luſt hat/ würde 

nimmermer weiſe. 

                 Jtem/ am xxiij. cap. 

    Geſelle dich nicht ʒu den ſaͤuffern vnd ſchlemnern/ 

denn die ſaͤuffer vnd ſchlemmer verarmen/ vnd můſ. 

ſen in ʒerriſſen kleidern ſchlaffen. 

    Wo iſt wehe? wo iſt armůt? wo iſt ʒanck? wo iſt 

angſt? wo ſind wunden on vrſach? wo ſind rote au⸗ 

gen? Nemlich/ wo man beim wein ſitʒt/ vnnd kompt 

auß ʒuſauffen was eingeſchenckt würdt. 

    Sihe den wein nit an ſo er rot iſt/ vn̄ gibt im glaß 

ſein geſtalt.  Er gehet glat ein/ aber ʒu letſt beißt er/ 

wie ein ſchlange/ vnd ſticht wie ein otter/ Dann wer⸗ 

                                                                                     den 



ORDA16 D1637 Ps.-Augustinus, Basilius 
 

 

B1r 

den deine augen nach anderen weiberen ſehen/ vnnd 

dein hertʒ wirdt verkerte ding gedencken/ vnnd wirſt 

ſein/ wie einer/ der mitten im meer ſchlaͤfft/ vnnd wie 

einer/ der ſchlaͤfft oben auff dem maſtbaum.       Sie 

ſchlagen mich/ ſprichſt du/ aber ich fuͤle es nit. Sie po 

chen mich/ aber ich weiß es nicht/ ſo ich auffwache/ 

Darumb wil ich wider wein ſuͤchen. 

               Jeſus Syrach/ am xix. cap. 

    Sey nit ein praſſer/ vnnd gewehne dich nicht ʒum 

ſchlemmen/ auff das du nit ʒum betler werdeſt/ vnd 

wenn du nimmer gelt im ſeckel haſt/ auff wůcher ne⸗ 

men muͤſſeſt. 

    Ein arbeiter der ſich gern vol ſaͤufft/ der würt nit 

reich. Vn̄ wer ein geringes nit ʒu rhat helt/ der nimt 

für vnd für abe. Wein vnd weiber bethoͤren die wey⸗ 

ſen/ Vnnd die ſich an hůren hengen/ werden wilde/ 

vnd haben ʒu lohn motten vnd wuͤrme/ vnd verdor⸗ 

ren/ den anderen ʒu mercklichem exempel. 

                 Jeſus Syrach am xxxij. cap. 

    Sey nit ein weinſaͤuffer/ denn der wein bringt vil 

leut vmb. Die Eß pruͤfet das geloͤtet eyſen werck/ Al⸗ 

ſo pruͤfet der wein der freueln hertʒen/ wenn ſie trun⸗ 

cken ſind.    Der wein erquickt dem menſchen das le⸗ 

ben/ ſo man jn meſſiglich trinckt/ vnd was iſt das le⸗ 

ben/ da kein wein iſt? Der wein iſt geſchaffen/ das er 

die leut froͤlich ſol machen.    Der wein ʒur notturfft 

getruncken/ erfrewet leib vnd ſeel/ Aber ſo man ſein 

ʒu vil trinckt/ bringt er das hertʒe leid.    Die trun⸗ 

ckenheit macht einen dollen narren noch doͤller/ das 

er trotʒt vnnd pocht/ biß er wol geplewet/ geſchlagen 

                                                                              B          vnd 

Ʒech regel. 

vnd verwund wird.      1. Schilt deinen nechſten nicht 

beim wein/ vnnd ſchmehe jhn nicht inn ſeiner freude. 

II. Gib jm nicht boͤſe wort/ vnnd begegne jm nit mit 

harter rede.   III.  Sonderen halt dich gleich wie ſie/ 

vnd richte dich nach jnen/ ſo ſitʒeſt du recht. IIII. Vn̄ 

gib daʒů was dir gebuͤrt/ wilt du mit ſitʒen/ auff das 

ſie mit dir froͤlich ſein moͤgē/ damit du die ehr dauon 

bringeſt/ das man dich einen ſittigen/ holdtſeligen 

man̄ heiſt.   V.   Der aͤlteſt ſoll reden/ denn es gebürt 

jm/ als der erfaren iſt.  VI.  Vnd irre die ſpilleut nit/ 

(als harpffen vnd lautten ſchlaͤger) vnd wenn man 

lieder ſingt/ ſo ſchwetʒe nit drein/ vn̄ ſpare dein weiß 

heit ʒur anderen ʒeit/ Wie ein Rubin im feinen gold 

leucht/ alſo ʒiert ein geſang das mahl/ Wie ein ſchma 

ragd inn ſchoͤnem gold ſtehet/ alſo ʒieren die lieder 

beim gůten wein. VII. Ein jungling mag auch wol 

reden ein mal oder ʒwey/ wens jm not iſt/ vnnd wenn 

man jn fragt/ ſol ers kurtʒ machen/ vnnd ſich halten/ 

als er nit vil wiſſe/ vnd lieber ſchwige.   IX. Vnd ſol 

ſich nit den herren gleich achten/ vnd wenn ein alter 

redet/ nicht drein ſchwetʒen.  Donner bringt groſſen 

blitʒ/ Scham macht groſſe gunſt.   X.  Stehe auch 

bey ʒeit auff/ vnd ſey nicht der letſt/ ſondern gehe ey⸗ 

lend heim vnd ſpil daſelbſt/ vn̄ thů was du wilt/ doch 

das du nicht vbels thůſt/ vnd niemandt pocheſt.  XI. 

Sondern danck für das alles dem/ der dich geſchaf⸗ 

fen/ vnd mit ſeinen guͤttern geſettiget hat. 

                Chriſtus Luc. xvij. vnd Mat. xxiiij. 

    Wie es geſchach ʒu den ʒeitten Noe/ alſo wirts 

auch geſchehen inn denn tagen des menſchen ſons/ ſie 

                                                                                       aſſen/ 

aſſen/ ſie truncken/ ſie freyeten/ ſie lieſſen ſich freien/ 

biß auff den tag/ da Noe in die Arche gieng/ vn̄ kam 

die ſindtflut/ vnd bracht ſie alle vmb.  Deſſelben glei⸗ 

chen wie es geſchach ʒun ʒeitten Loth/ ſie aſſen/ ſie 

truncken/ ſie kaufften/ ſie verkaufften/ ſie pflantʒten/ 

ſie baweten/ an dem tag aber/ da Lot auß Sodoma 

gieng/ da regent es fewr vnd ſchwefel/ vnd bracht ſie 

alle vmb.   Auff die weiſe wirts auch gehen/ an dem 

tag/ wenn des menſchen ſon ſol offenbart werden. 

                         Matth. xxiiij. 

    So aber der boͤſe knecht wirt in ſeinem hertʒen ſa⸗ 

gen/ Mein herr kompt noch lang nicht/ vnd faͤhet an 

ʒu ſchlagen ſeine mitknecht/ ißt vnnd trinckt mit den 

trunckenen/ ſo wirt der Herr deſſelben knechts kom⸗ 

men/ an dem tag/ des er ſich nicht verſihet/ vnd ʒu der 

ſtunde/ die er nit weiß/ vnd würt jn ʒu ſcheittern/ vnd 

wirt jm ſein lohn geben mit den heuchlern/ da wirdt 

ſein heulen vnd ʒenklappern. 

                   Chriſtus Luc. xxj. cap. 

    Darumb huͤttet euch/ das ewere hertʒen nicht be⸗ 

ſchwert werden mit freſſen vnd ſauffen/ vnd mit ſor⸗ 

gen der narung/ vnnd komme der Juͤngſt tag ſchnell 

vber euch/ Denn wie ein falſtrick würt er komen vber 

alle/ die auff erden wonen.   So ſeit nun wacker alle 

ʒeit/ vnnd bittet/ das jr wirdig werden moͤgt ʒu ent⸗ 

fliehen dieſem allen/ das geſchehen ſoll/ vnd ʒu ſtehn 

für des menſchen ſon. 

                      S. Paulus Rom. xiij. 

    Die nacht iſt vergangen/ der tag aber iſt herbey 

komen/ ſo laſt vns ablegen die werck der finſternüs/ 

                                                                        B    ij      vnd 

vnd anlegen die waffen des liechts. Laſt vns erbar⸗ 

lich wandlen/ als am tage/ nit in freſſen vn̄ ſauffen/ 

nicht in kamern vnd geilheit/ nit in hadern vnnd ey⸗ 

fern/ ſondern ʒiehet an den Herrn Jeſum Chriſt/ vnd 

thut nit nach des fleiſchs klůgheit/ ſein luſt ʒu buͤſſen. 

                  Paulus j. Corint. vj. 

    Wiſſet jr nicht/ das die vngerechten werden das 

Reich Gottes nicht ererben? Laſt euch nicht verfuͤ⸗ 

ren/ weder die bůler/ noch die abgoͤtterer/ noch die 

ehebrecher/ noch die weichling/ noch die knabenſchen 

der/ noch die diebe/ noch die geitʒigen/ noch die trun⸗ 

ckenen/ noch die ſchaͤlter/ noch die raͤuber/ werdē das 

Reich Gottes ererben. 

                  Paulus j. Corint. x. 

    Werdet nicht abgoͤttiſch/ gleich wie jhener etliche 

worden/ als geſchriben ſteht/ Das volck ſatʒt ſich ni⸗ 

der ʒu freſſen vnd ſauffen/ vnd ſtůnd auff ʒu dantʒen 

vnd ſpilen. 

                  Paulus ʒum Galat. v. 

    Offenbar ſind die werck des fleiſchs/ als da ſeind/ 

Ehehruch/ Hůrerey/ vnreynigkeit/ geilheit/ abgoͤt⸗ 

terey/ ʒauberey/ feindtſchafft/ hader/ eyfer/ ʒorn/ 

ʒanck/ ʒwietracht/ ſecten/ haß/ mordt/ ſaͤuffen/ freſ⸗ 

ſen/ ⁊c. Vnd die ſolche thůn werden das reich Got⸗ 

tes nicht erben. 

                   Paulus Ephe. v. cap. 

    Sehet ʒů/ wie jr fürſichtiglich wandelt/ nicht als 

die vnweiſen/ ſonderen als die weiſen/ vnnd loͤſet die 

ʒeit/ denn es iſt boͤſe ʒeit.   Darumb werdet nicht vn⸗ 

uerſtendig/ ſondern verſtenſtig/ was do ſey des Her⸗ 

ren wille/ vnnd ſaͤuffet euch nicht vol weins/ darauß 

ein vnordentlich weſen volget/ Sondern werdet vol 

geiſts/ vnd redet vntereinander von Pſalmen vnnd 

lobgeſaͤngen vnd geiſtlichen liederu [sic]/ ſinget vnd ſpilet 

dem Herrn in ewern hertʒen/ vnnd ſagt danck allʒeit 

für jederman/ Gott dem vater in dem namen vnſers 

Herren Jeſu Chriſti/ Demſelben ſey lob/ ehr vnnd 

preiß in ewigkeit/ Amen. 

Wider füllerei/ vnd das vnoͤrden⸗ 

lich weſen/ ſo auß Trünckenheit volgt/ ein 

ſchoͤne predig S. Baſilij Mag⸗ 

ni/ Durch M. Melchior Ambach 

verteutſcht. 

ES haben mich die nechtigen ſchawſpiel vnnd 

abend Taͤntʒe/ heut ʒu reden/ nicht wenig be⸗ 

wegt/ Aber mein fürhaben/ luſt/ vnd freudig 

keit/ hinderhaltet/ vnd treibt ʒu ruck/ meiner 

viel gehabten arbeit vnfrüchtbarkeit/ Denn wie ein 

ack ermā/ ſo der vorige von jhm geſaͤheter ſaam/ nit 

auffwachſet/ widerumb ʒu ſaͤhen verdroſſen wirt. Al 

ſo dweil ich in ſo vielen vermanungen/ do mit ich ver 

ſchiner ʒeit euch ʒů ermanen/ nie auffgehoͤret/ vnnd 

durch diſe ſieben faſten wochen/ tag vnnd nacht das 

Euangelion der gnaden Gottes ʒubeʒeugen/ nie vn 

terlaßen/ doch wenig ja kein nütʒ vnd frücht erſchei⸗ 

net/ Mit was hoffnung einiger fruͤcht werd ich heut 

reden?   Ah wie viel nacht haben jhr vergebens ge⸗ 

wacht? wie viel tag ſind jhr vergebens ʒuſammen ko 

men? wo es anders genůg iſt/ diſes nur vergebēs nen 

                                                               B     iij             nen/ 

Der weiber 
frechheit. 

nen/ Denn welcher inn gůten wercken ein ʒeyt lang 

glückſeliglich furt fert/ aber nachmals wider ʒu alter 

gewonheit keret/ wurt nit alleyn gethaner arbeit be⸗ 

lonung beraubt/ ſonder einer großern ſtraff wirdig 

geachtet/ dweil er das gůt wort Gottes geſchmaͤckt/ 

vnd ʒu erkantnus dꝰ geheimnus wirdig worden/ aber 

durch ʒergencklichē kurtʒē luſt verleckert/ hat ers alles 

verſchuttet vnd verloren/ Nun ſein die geringen vnd 

vnachtſamen menſchen verheiſſung vnnd barmher 

tʒigkeit wol wirdig/ Die gewaltigē aber/ ſagt jhener 

werden gewaltig vnd ſtrenge geſtrafft/ Ein einiger 

abendt/ ein einiger gegēlauff des feindes/ hat alle die 

ſe vnſer arbeit vnnd muhe ʒerſtrewet/ vnnd ʒu nichts 

gemacht/ Wie kan ich dann jetʒt ʒu reden luſtig vnnd 

freudig ſein? Derhalben hatt ich ʒwar das jhrs eben 

wißend/ gantʒ geſchwiegen/ wo mich nit das exempel 

Hieremie erſchreckt/ ja abgeſchreckt hette/ Welcher 

do er ʒu dem vngehorſamen volck nit reden wolt/ hat 

er muͤßen leydē/ das er ſelbs erʒoͤlet/ nemlich das jhm 

ein fewr in ſeinem leib entʒündet/ vnnd er ſehr kranck 

ward/ vnd an allen glydern lame worden/ alſo/ das 

ers nimmehr leyden mocht/ Was ſolt ich ſagen? Die 

weiber waren ſo frech das ſie aller gottes foͤrcht ver⸗ 

geſſen/ verachten das ewig fewr/ aber auff den tag/ 

do ſie von des gedechtnus wegen/ der aufferſtehung 

Chriſti/ billich ſolten inn jhren heuſern geſeßen ſein/ 

vnd denn tag/ an welchen die himel eroffnet werden/ 

vnd der richter vns vom himel erſcheynen/ die poſaͤu 

nen gottes gehoͤret/ vnd die aufferſtehung der todten 

vnnd das recht gericht vnnd vergeltung einem jegli⸗ 

chen nach ſeinen wercken gegeben wirt/ ernſtlich be⸗ 

dacht haben/ Denn von diſen dingen ſolten ſie ſich bil 

lich vntereinander beſprechen/ jhre hertʒen von boſen 

gedancken gereinigt/ die vorige ſünden mit traͤhern 

abgewaſchen/ vnnd Chriſto auff den groſſen tag ſei 

ner erſcheinung/ entgegen ʒu gehen/ bereytet ha⸗ 

ben/ Aber ſie haben das joch Chriſti vonn ſich ge⸗ 

worffen/ das teck (ſchleyer) dꝰ erbargkeit/ von jhrem 

haupt gerißen/ Gott vnd ſeine Engel verachtet/ alle 

ſcham maͤnlicher gegenwertigkeit nicht geſchewet/ 

frech vnd vngewoͤnlich von hargeſchmuck vnd nach 

ʒottenden kleidern/ kitſchten/ ſpielten vnd vertrattēs 

mit den fuͤßen/ mit vnʒuchtigen augen/ vnnd vnuer⸗ 

ſchaͤmpten lachen/ wuͤtende/ vnd vnſinnig ʒum tan⸗ 

tʒen/ aller jugent frecheit auff ſich reytʒende/ Jn vor⸗ 

ſtetten/ da die martyrer gelitten/ haben ſie taͤntʒ ange 

richt/ vnnd die Heilige Stadt ʒu werckſtaͤtten jhrer 

ʒucht gemacht/ den lufft mit hüriſchem geſang vervn 

reiniget/ die erde/ welche ſie mit große ʒertretē/ mit jh 

ren vnreynen fuͤßen beſchieſſen/ haben ſich ſelbs aller 

jugent ʒum ſchaw vn̄ ſchandtſpiel fürgeſtelt/ gewiſſe 

hůren/ on alle vernūfft/ welche an aller vnſinnigkeit 

nichts vnterlaßen haben/ wie kan ich ʒu ſolchen din⸗ 

ſchweigen? wie ſol ich ſie genůgſam beweinen? der 

wein hatt diſen ſeelen allen ſchaden ʒugefuͤgt/ Der 

wein denn meſſigen ʒum troſt vnnd erquickung jhrer 

ſchwacheit von Gort gegeben/ iſt jetʒt den geilen ʒum 

werckʒeug der frecheit worden/ Trunckenheyt ein wil 

liger teuffel/ kreucht auß wolluſt in die ſeelen/ Trun⸗ 

ckenheit/ ein můtter der boßheit/ ein feindin der tu⸗ 

Vernunfft vn 
terſcheid ʒwi 
ſchen thieren 
vnd menſchē. 

gent/ macht den großmuͤtigen/ foͤrchtſam/ Den meßi 

gen geil vnd frech/ weiß nichts von gerechtigkeit/ be⸗ 

nimpt allen verſtandt vnnd klugheit/ Denn wie das 

waßer dem fewr ʒu wider/ alſo vbermaß des weins/ 

vertilget die vernunfft/ Derhalben habe ich auch de⸗ 

ſto langſamer wider Trunckenheit reden woͤllen/ Nit 

das ſie ein geringes/ vnd vnachtſam laſter vnnd vbel 

ſeye/ ſonder dweil all es ſagen vnd leren bey den vol⸗ 

len ʒapfen vergebens ſein würd/ den̄ ſo bald ein trun 

ckenboltʒ anfahet thoͤren/ vn̄ mit ſchwyndet behafft/ 

ſingt vergebens/ der ſolchen tauben ſtrafft/ mit wem 

ſoll ich nun reden/ dieweil der/ der ermannng be⸗ 

darff/ nicht hoͤret? Der meßig aber/ vnd nuͤchter/ mit 

weinſucht vnbehafft/ bedarff keiner lere noch verma 

nens? Wie ſol ich aber den handel angreiffen/ dweil 

reden vnnütʒ/ ſchweigen aber ſchwere vnd ſchaͤdlich? 

Sol ich ſorg faren laßen/ ſo iſt farleſſigkeit gefaͤrlich 

vnnd ſchaͤdlich/ Soll ich dann wider die Truncken⸗ 

boͤltʒ reden/ ſo iſts eben als wen man eim todten ʒuruf 

fet/ Was ſoll ich nun thůn? Jch wil thůn gleich wie 

die leib artʒet in Peſtilentʒiſchen kranckheiten/ die ſel 

bigen verwaren die geſunden/ mit preſeruatiuen/ de 

nen aber die mit peſtilentʒ behafft/ legen ſie nit hand 

an/ Alſo wirt vnſer rede ʒum halben theil nütʒ ſeyn 

verſicherung vnd verwarung denn vnbehafften von 

trunckenheit/ den vergifftē aber weder erledigung/ 

noch artʒtey ʒubringen. Warumb wirdeſtu o menſch 

von den wilden vnuernuͤfftigen thieren vnterſchei⸗ 

dē? Jſts nit durch die gabe der vernuͤnfft/ welche du 

von Gott deinem ſchoͤpffer entfahende ʒum Fürſten 

vnd herren aller creaturen biſt geſetʒt worden? Wel⸗ 

cher nun jhm ſelbs die weyßheit vnd verſtandt durch 

Trunckenheit entʒeuhet/ der iſt jetʒt gantʒ gleich den 

vnuernufftigen thieren/ vnd ʒwar ich mag mit war⸗ 

heit ſagen/ das die Trunckenboltʒ weniger vernufft 

haben dan die vnnernufftigen thierer/ Denn die vier 

fuͤſſigen/ vnd beynahe alle andere wilde thierer/ ha⸗ 

ben ein beſtimpte ʒeit ſich miteinander ʒuuermiſchen/ 

vnd ſich ʒu mehren/ deren ſeel aber von trunckenheit 

gefangen/ vnnd deren coͤrpel mit vnnaturlicher hitʒt 

erfullet iſt/ werden alle ʒeit vnd ſtunde/ ʒu vnreyner 

vnd ſchaͤndtlicher liebe bewegt/ vnd getrieben/ Vnd 

dieſes bringt ſie nit allein ʒu vnuernufft/ ſonder 

auch ʒu verkerung der ſinn/ welches anʒeigt das ein 

Trunckenboltʒ ſchaͤndtlicher ſey/ dan kein vnuernuff 

tigs vihe/ Denn welches vnuernufftigs thier verfaͤl 

het am geſicht/ vnd gehoͤre/ wie die trunckenboͤltʒ? Di 

ſe kennen offtmals nit jhre haußgenoßen vnnd mit 

denen ſie taͤgliche gemeinſchafft haben/ Sie lauffen 

offtmals ʒu frembden/ als ʒu jhren freunden/ Wie 

offt ſpringen ſie vber ein ſchatten/ vnnd ſtrohalmen/ 

vermeynende/ ſie haben ein bach/ klotʒ oder grůben/ 

vor jhnen/ jhre ohren aber ſind mit thoͤnen vnd rau⸗ 

ſchen wie das wütende meer erfullet/ Es dunckt ſie off 

mals die erde ſteyge vber ſich/ vnnd die berge lauffen 

vmbher/ Etlich auß jhnē lachēd alweg/ etwa ſind ſie 

gar traurig vnd weinende/ alſo das man ſie nicht ge⸗ 

troͤſten kan/ Etwa ſind ſie keck vnnd vnerſchrocken/ 

Nachmals gantʒ verʒagt/ vnnd kleinmuͤtig/ Etliche 

haben gantʒ ſchwere ſchlaͤffe/ darinne ſie beynah/ 

                                                             C       erſtickende 

Der truncken 
boͤltʒ tugent. 
 
 

Vnkeuſcheit 
der trunchen⸗ 
heit. 

erſtickend/ vnd man kan ſie auch ſchwerlich erwecken 

den ſie ſind nit ferr vom todt/ So ſie aber erwachen/ 

ſtatʒen vnd ſtaren ſie mehr/ dan do ſie ſchlieffen/ Denn 

ſchlaffen vnd traͤumen iſt jhr leben/ dan̄ ſie haben we 

der rock noch maͤntel anʒuthun/ auch nit das ſie mor 

gen eſſen moͤgen/ Jedoch regiren vnnd herſchend ſie/ 

Den̄ in dieſem vollē ſchlaff/ dunckt ſie/ ſie ſeyen haupt 

leut vber viel heer hauffen/ do bawen ſie (jm traͤum) 

ſtette/ do theylen ſie beut vnd gelt auß/ mit ſolcher fan 

taſeyen/ mit ſolchem betrig/ treybt vnnd bewegt der 

wein jhre hertʒen/ Etliche werden denn jtʒt geſagten 

dingen/ ʒu wider getrieben/ da woͤllen ſie verʒweiffe⸗ 

len/ ſind traurig vnd ſchmertʒlich betruͤbt/ ſie weinen 

ſind gantʒ forchtſam vnnd ʒaghafftig/ Alſo wircket 

einerley wein/ nach geſchicklicheit dꝰ coͤrpel/ mancher⸗ 

lei bewegung der hertʒen/ Denn welchen der wein das 

gebluͤt ʒerteylet/ vnd herauß treibt/ die macht er froͤ⸗ 

lich/ freuͤntlich/ vnd freüdig. So aber der wein durch 

ſeinen laſt/ den leib verſtopfft/ das gebluͤt ʒůſammē 

ʒiehend vnd beſtrempfend/ macht er die menſchen ʒū 

gegenteyl/ geſynnet/ Vnd was ſoll ich viel ſagen von 

dem groſſen hauffen dꝰ andern bewegungē/ die volen 

ʒapffen ſind vnuertraͤglich/ werden leichtlich erʒaoͤr⸗ 

net/ Schelten vnuerſchaͤmpt/ wanckelmuͤtig/ rüffen/ 

vnd rewlen/ behen ʒů boßheit vnd betrug/ ſchnell ʒů 

ʒorn/ Die vnmaß wachſet vn̄ quaͤllet/ auß dem wein/ 

als auß einem bronnen/ vnnd ʒů der vnmaß geſellet 

ſich die ſeücht der frecheit vnnd vnʒucht/ welche an⸗ 

ʒeigt/ das der vnuernünfftigen thierer vnſynnigkeit 

gegen jhren weybern/ geringer iſt/ dann der vollen 

ʒapfen/ freuel vnd frecheit/ Denn die wilden thierer 

erkennen das ʒiel/ termin vnnd maß der natur/ Die 

Trunckenboltʒ aber ſůchen am mann ein weyb/ vnd 

am weib ein maͤnlin/ Wer kan aber alles vbel/ das 

auß trunckenheit erwachſet/ mit worten genugſam 

erfolgen vnd außreden? Dannen Herr erwachßt den 

menſchen mit der ʒeit auß ſolchem gifft/ groſſer vnd 

mercklicher ſchaden/ denn der lufft von jm ſelbs/ den 

coͤrpelen faule ʒerſtoͤrligkheiten eynlaſſet/ ſo aber 

die andern ſchaden vom weyn mit einfallen/ welche 

ſo ſie die ſeel verderbt/ das ſie voller mackel vnnd 

beſudlet iſt/ verderben/ vnnd ʒerſtoren ſie dann auch 

des leibs geſchicklichkeit/ Nit allein auß vnmaß ʒum 

wolluſt/ welcher ſie/ gleich wie horniſſen ein vihe/ inn 

vnkeuſche werck treybt/ ja ʒerſchmeltʒet vn̄ ʒerfloͤßet/ 

ſonder auch auß beſchwerung der vberflußigen feu⸗ 

chtigheit/ tragen ſie vmbher/ ein fließend/ ſtinckende/ 

vnnd an aller leibmachende veſtigkeit/ krafftloßen 

leib/ Solcher augen ſind ʒerſchwollen vnnd bluͤtig/ 

jhre haut iſt bleych vnnd geel/ jhr athem ſchnel/ vnnd 

vnſtett/ jhre ʒung ſprachloß/ jhr geſchrey/ vnnd 

ruffen vnuerſtendig/ jhre fuͤß wanckende wie der 

kinder/ viel ſchnüdelns/ vnnd außwerffens/ gleich 

wie auß dingen die kein leben han/ fließende/ 

furwar arme ellende leut wolluſts halbenn/ viel 

ellender vnnd erbaͤmlicher/ dann die vonn meeres 

vngewitter/ vnd vngeſtümigkeit getrieben werden/ 

welche die wütende wellen/ vnd waſſer des meers/ ey⸗ 

Gleichnus. 
Vberladen 
ſchiff. 
Vol ſein. 

 
 
 
 
 
 
 
 
 
 
 
 
 

Vom teuffel 
beſeſſen. 
Trunckēheit. 

nen nach dem andern erſaͤuffen/ vnd nit auß ſchwim⸗ 

men laßen/ Alſo werden auch dieſer ſeelen/ mit wein 

vberladen erſaͤuffet/ Derhalben/ wie man die ſchiff/ 

von vngewitter vberfallen/ vnd ergriffen/ ſo ſie vber 

laden ſeind/ auß tringender nott/ auch wol mit ſcha⸗ 

den erleychtern muß/ Alſo muͤßen auch die vollen ʒap 

fen/ die ding/ die ſie beſchweren/ auß not von ſich ge⸗ 

ben/ vnd auß ſpeyen/ Denn wen ſie ſchon ſpeyen vnd 

kotʒen/ werden ſie doch kaum vom laſt erleychtert/ vn̄ 

ſind ſo viel mehr dann die ein vnglückliche ſchiffart 

erlitten haben ellende leut/ wie viel mehr dieſe die win 

de/ meer/ vnd andere eußerliche tringende ding an⸗ 

klagen/ jhene aber laden auff ſich auß füllerey/ vnnd 

trunckenheit/ ein ſelbs willig vngewitter.    Mit eim 

menſchen vom Teuffel beſeßen hat jederman mitley⸗ 

den/ Ein trunckenboͤlttʒ aber/ der eben gleiches leidet 

iſt keiner barmhertʒigkeit wirdig/ dweil er willig mit 

dem teuffel ringet.   Die ſuͤchen artʒtey der truncken 

heit/ nicht das jhn nichts vbels vom wein widerfare 

ſonder vil mehr erdencken ſie ſolches auff das ſie trun 

cken ʒu werdē nim̄er auffhoͤrē/ gantʒe tage/ Ja auch 

die winter naͤchte ſein kurtʒ bey jhnen/ ſie haben woll 

ʒeit einander ʒů ʒuſauffen/ aber des vbels iſt kein en⸗ 

de nicht/ denn der wein treibt ſich ſelbs ye mehr fürt/ 

vnd loͤßcht nit durſt / vnd mangel/ ſonder bringt mit 

ſich ein vnerſetliche notturfft eines anders truncks/ 

brendt die trunckenen/ bewegt / vnnd reytʒt all⸗ 

weg ʒu eines andern truncks begirden/ Vnd wiewol 

ſie jhnen ein vnerſetlichen luſte ʒu trincken erdencken/ 

widerferet jhnen doch das gegentheil jres fürhabens 

Denn durch emſige vbung des wolluſts/ werden alle 

jhre ſinne mat/ faul vnnd verſtopfft/ fülen noch emp 

finden kein wolluſt/        Denn wie ein ſeer heller/ 

gaſt/ oder ſchein das geſicht verblendt/ vnnd die bey 

großem bochen/ geſchrey/ vnnd getümmel wonend/ 

auß vbermaß des ſchalles/ taub werden/ vnd nichts 

hoͤren/ Alſo diſe/ vor vbrigem fleyß ʒum wolluſt/  

fülen ſie nicht das ſie allen wolluſt verlieren/ denn der 

wein bedūckt ſie ongeſchmack/ vn̄ weſſerig ſein/ ob er 

ſchon vngemiſchet/ friſch/ lauter/ vnd vngefelſcht fur 

geſtelt wirt/ iſt er jhn doch warm/ es moͤcht kein ſchne 

ja die flam/ von vbrigem wein/ bey jhn entʒündet auß 

leſchen. Wo iſt wehe? wo iſt auffrůr vnd getüm̄el? wo 

freuenlich vrtheil/ wo traurigkeit vnd lügē? wo vnnoͤ 

tige wundē? welcher augen ſeind rot? nēlich deren die 

beym wein ſitʒen/ vnnd die nach ʒuſauffen trachten/ 

Wehe/ heiſt ein klaͤglich heulen vn̄ geſchrey/ Die trun 

ckēboͤltʒ aber ſind wol ʒu klagen vn̄ beweinen/ Den die 

ſaͤuffer/ vnd vollen ʒapffen werden dʒ reich gotes nit 

beſitʒen/ Vffrůr aber vnd großes geſchrey erhebt ſich 

vnter jhnē/ dweil jhre vernufft vom wein gar bewegt 

vnnd vnrwig worden iſt/         Trawrigkeit vnnd 

ſchwermuͤtige anfechtungen entſtehen/ auß luſt ʒe⸗ 

ſauffen/ von wegē der bittern deuungē/ die ſich durch 

den gantʒen leib auß theylen/ denn jhr fuͤß vnd hende 

ſind von flüßen/ die jhnen auß Trunckenheit ʒufallen 

gebunden/ wie wol ſie vor diſen bewegungen/ ʒur ʒeit 

des ſauffens wantwitʒig vnnd ſchellig ſind/ denn ſo 

Erklarung 
des ſpruchs 
Salomonis. 
I. Corin. 6 
Galat. 5. 
Vffruͦr. 
Trunckēheit. 

Luͦgen. 
Vnnoͤtige 
wunden. 

 
 
 
 
 
 
 
Ephe. 5. 
Frucht der 
trunckēheit. 
Gleichnus. 

 

 
Prouerb. 20. 

bald die heütlin vnd aͤderlin des hirns/ mit dampff 

vn̄ rauch/ der von wein vber ſich ſteyget/ erfullet/ wirt 

das haupt von vnleidlichen ſchmertʒen gequaͤlet/ vn̄ 

kan nicht ſtracks auff ſeynem nacken beſtehen/ ſonde⸗ 

ren muͤß von einem ort ʒum anderen wancken/ vnnd 

durch den ſchwindel getriben ʒur erden fallen/ Lů⸗ 

gen aber nennet Salomon vnnoͤtige vn̄ ʒenckiſche ge 

ſchwetʒe/ ſo in den ʒechē geſchehn. Vnnoͤtige wünden 

vn̄ ſchaden begebn ſich ʒwiſchen den truncknen/ dweil 

ſie vor trunckenheit weder beſtehen noch ſich auff⸗ 

richten moͤgen/ denn ſie werden auff vilerley weiß ge⸗ 

ſturtʒt/ darauß vile vnnoͤtiger/ vn̄ vergebner wundē 

vnnd ſchaden muͤßen volgen/ Wer wil aber diſes de⸗ 

nen die alſo vom wein behafft/ beladen/ vnd verletʒt 

ſein/ ſagen vnd anʒeigen? dweil jr hertʒ von füllerey 

gantʒ beſchwert iſt/ thun nichts dan ſchlaffen/ vnnd 

gebʒen/ haben ein tunckel geſicht/ ſind vnluſtig/ Nur 

kotʒen iſt jhr luſt/ drumb hoͤren ſie nit die lerer vn̄ pre⸗ 

diger die jhn allenthalben ʒu ruffen/ ſagēd/ nit ſaͤuffē 

euch vol weins/ auß welchem ein vnmeßig/ vnd vnoͤr 

denlich weſen volgt/ vnd die trunckēboltʒ ſind freue⸗ 

ler/ vnnd trunckenheit iſt ein leſtern/ wer diſen volgt/ 

bringt die frucht der trunckenheit daruon/ Denn der 

leib geſchwoͤllet jhn/ die augen triefend/ der mund iſt 

durr vnd verbrent/ Den̄ wie die thal/ alldweil waßer 

baͤch dreyn fließen/ vol ſein/ wen̄ aber die flůt vergan 

verdrocknen ſie/ Alſo iſt das maul der trunckenboͤltʒ/ 

alleweil der wein vbergeht/ iſt es vol/ vn̄ feucht/ wan 

aber der wein ein weng verkocht/ verʒeret/ iſt es tru⸗ 

cken vnd on alle feuchtigkeit/ dweil aber der mund al 

ʒeit vbel gehalten/ vnd mit vberfließigen wein/ befen 

chtet vnd vberſchuttet wirt/ verleuret er auch ſein le 

bendige vnd naturliche feuchtigkeit/ Den̄ welches mē 

ſchen conſtitution vnnd ʒuſamen fügung iſt ſo woll 

geſetʒt vnnd ſtarck/ das ſie allen vbeln/ ſo auß trun⸗ 

ckenheit volgen/ widerſtehn moͤgt? Denn durch wel⸗ 

cherlei kunſt vn̄ artʒtey moͤgt erlāgt werdē/ das dꝰ leib 

der alʒeit erhitʒiget/ vnnd mit wein ſtets befeuchtiget 

wirt/ nit ſolt verfließen/ verſchwinden/ vnd endtlich 

ʒerfallen/ drauß auch ʒitterūg vn̄ ander ſchwacheitē 

volgen/ Den̄ ſo jhnen der puls/ vor vile des weins ge 

trieben vnnd dan wider verʒuckt wirt/ die ſtercke der 

geleiche auffgeloͤßt/ bewegung vn̄ ʒitterung dem gan 

tʒen leib erregt/ Ach warumb füreſt du armer mēſch/ 

dir ſelbs vber den halß/ dē flůch Cam/ ʒitterſt vn̄ biſt 

vnſtet dein leblang? denn dꝰ coͤrpel der von natur kein 

beſtendige auffenthaltung hat/ muß wol ʒittern hin 

vn̄ her getriben werdē/ Wie lang wert doch wein ſau 

fen vn̄ füllerei? Es muͤß notwendig volgen/ das auß 

dir eim menſchen/ endtlich dreck werde/ Denn du biſt 

gantʒ mit wein vberſchüttet/ vnd in dem ſelben erfau 

let/ ſtinckeſt vō wein auß taͤglicher füllerei/ gleich wie 

muchʒē vaß ſchimlecht vn̄ nit mehr nütʒ worden iſt/ di 

ſe leut beweynet Eſa. ſpricht/ Weh euch die jr euch fruͤ 

auff machē vn̄ lauffen nach ſtarckē getranck/ vnd ver 

harren dabey/ biß es abent wirt/ Denn der wein wel⸗ 

chen ſie bey harffen vn̄ pfeiffen ſauffen/ wirt ſie vbel 

brennen/ auff die werck des herrn aber ſe ſie nit/ ſehn/ 

vnd die werck ſeiner hende bedenckē ſie nit/ die hebreer 

nennen Siceram/ ſtarcken trāck alles dʒ trūcken ma⸗ 

chē kan welche nu ſo bald es tag wirt/ forſchē wo ſie ʒu 

ſtoret dē lebē. 

Der ſaͤuffer 
fleiß vol 
ʒu werden. 

 
 
 
 
 
 
 
 

Gleichnus. 

fen finden/ durch lauffend alle wein/ vnd gaſtheuſer/ 

fürend ye einer den andern ʒur füllerey/ vn̄ allen fleiß 

auff ſolche ding wenden/ ſolche beweynet hie billich dꝰ 

prophet/ als die jhnen gar kein ʒeit/ für fullerey vber 

bleiben laßen/ gottes wunderwerck ʒubedencken/ den̄ 

jhre augen haben nit ſo viel muß das ſie den himel an 

ſehn/ vnnd ſeine ſchoͤne erlernen koͤnten/ oder andere 

werck/ ordnung/ vnd ʒierde betrachten/ vnd alſo auß 

den herlichen wercken vn̄ geſchoͤpfften/ den ſchoͤpffer 

erkennen/ Sonder ſo bald es tag wird/ ſchmucken ſie 

jhre ʒechheuſer mit mancherley ſchoͤnen vnd gruͤnen 

taͤppiſchen/ vnd erʒeigend allen jhren fleiß/ vnd ernſt 

in ʒubereitung der trinck geſchirr/ den wein ʒu kuͤlen/ 

jhre credentʒen von guͤlden bechern vnd ſchalen/ mit 

großem pracht/ in ordnung ʒu ſtellen/ Vnd dieſes al 

les darumb/ das jhnen auß viele vnd mancherley ab⸗ 

wechſel der trinckgeſchirr/ die fülle benomen werde/ 

vnd die verenderung vnd abwechſel der trinckgefaͤß 

ſie ʒum ʒuſauffen/ deſto lēger auffhalte/ Ʒu diſen/ muͤ 

ßen vnter jhnen ſein/ in ſonderheit verordneten ʒech 

meyſter/ ſchencken/ kellermeiſter/ vnd ʒu eim vnoͤrden 

lichen weſen/ wirt ordnung erdacht/ Vn̄ gleich wie 

der eußerlichen oberkeit/ jhre anſehen vn̄ gewalt auß 

vile der diener vnd trabantē gemehret wirt/ Alſo muͤ 

ßen die ſaͤuffer/ der trunckēheit/ als einer koͤnigin jhre 

dinſtgeſind/ jhnē ʒur ſchmach/ mit hoͤchſtē fleiß vn̄ ge 

ſchmück erhalten/ Ʒu dem machen ſie krentʒlin/ blüm 

lin/ wolrüchende gewaͤßer/ reuchwirck/ vnnd andere 

onʒaͤl wolluſt jhres hertʒen/ vil vnnd große geſchefft/ 

den ʒechbruͤderen/ Wenn alſo der imbs auffgeʒogen 

erwachſen newe kaͤmpffe/ von andern trüncken/ ja 

auch wol ʒanck vnnd hader/ dweil ye einer den ande⸗ 

ren mit trunckenheit vn̄ füllerey ʒů vbewinden vnter⸗ 

ſteht/ Vnd in ſolchen kaͤmpfen iſt der Teuffel oberſter 

ſchultheiß/ vn̄ die ſünd des ſigs belonūg/ den̄ welcher 

am meiſten weins in ſich ſchüttet/ füret den triumph 

vnd victory heim/ Vnd in dꝰ warheit iſt jr hoͤchſte ehr 

in ſchanden/ den ſie ʒancken vnter jhnen ſelbs vnd re⸗ 

chēd ſich auch ſelbs/ wer moͤcht aber alles was ſchaͤnt 

lich von jhnen beſchicht/ auſprechen? Alles iſt bey jh⸗ 

nen vol vngeſchicks vnd ein vnordenlichs weſen/ da 

ſind truncken vnd vol/ beyde vberwunden vnd vber⸗ 

winder/ jhre diener lachen vnd ſpotten jhr/ jhre hend 

koͤnten nichts heben/ das maul kan nichts einnemen/ 

der bauch woͤgt ſie ʒu boden/ noch laͤſt dieſes vbel nit 

ab/ Der arm coͤrpel/ an naturlicher ſterckt krafftloß 

ʒerfluͤßt allenhalben/ vnd kan den gewalt des vnmaͤ 

ßigen weyns nicht ertragen/ furwar ein jaͤmerlich vn̄ 

erbarmlich ſchawſpiel der Chriſten augen/ Ein man 

der in ſeines alters/ beſten ſafft vnd ſterck ſteht/ ſtarck 

von leib/ vn̄ vnter den kriegs rotten herlich/ wirt für 

trunckenheit heym ʒů hauß getragen/ kan ſich nicht 

auffrichten/ vnd auff ſeinen eygen fuͤßen weder gehn 

noch ſtehn.  Der den feinden erſchroͤcklich ſeyn ſolt/ 

wirt von den kindern auff der gaſſen vnd am marckt 

verſpottet/ ligt ʒu boden on ſchwerdt vnnd ſtreych/ 

erſchlagen on feinde/ Ein geharniſcher man inn ſei⸗ 

nem beſten thun vnd vermoͤgen/ muͤß ʒu feliger weys 

die oͤrten beʒalen/ vnd von den feynden leyden: was 

ſie geluſt. Was iſt aber trunckenheit anders: den ein 

Trunckēboͤltʒ 
ſind Goͤtʒen. 

 
 
 
 
 
 
 
 
 
 
 
 
 
 
 
 
Saͤuffer ſind 
vnuernuftigē 
thierē gleich. 

verderben der vernunfft/ ein ʒerſtorung der ſtercke/ ein 

vnʒeitigs alter? in kurtʒer friſt der tod? was ſein aber 

die trunckenboͤltʒ anders/ dann der Heiden goͤtʒen/ ſie 

haben augen vn̄ ſehē nit/ ohren vnd hoͤren nit/ hende 

vnd koͤnden nit greiffen/ vnd jhre fuͤß ſeind todt. Wer 

hat doch diſe ſtrick gelegt/ wer iſt diſes vbels ein vrſa⸗ 

cher? wer hat ſolche vnſin̄ige weiſe ʒetrinckē erdacht? 

O menſch du haſt auß dꝰ ʒeche ein kriegs ordnung ge⸗ 

macht/ Die jungen geſellen die du mit dꝰ hand ʒur ʒech 

gefüret haſt/ wirfeſtu bald hinauß/ als ob ſie jn einen 

ſchlachtordnūg verwundet weren/ den ſafft vn̄ ſterck 

der jugent haſtu mit wein getoͤdtet/ du beruͤffeſt einer 

als deinen gůten freund ʒum imbs vn̄ wirffeſt jn dar⸗ 

nach todt hinauß/ vnd iſt ſein leben durch denn wein 

außgeloͤſchet worden/ vn̄ ſo ſie jetʒt von wein vol ſein 

geachtet werden/ fahen ſie erſt an ʒuſauffen/ vnd ſau 

fen wie das vihe auß eim flißenden bronnen/ welcher 

bron den ʒechgenoßen in gleicher ʒal vnd maß/ trinck 

roren anbeutet/ Den̄ ſo ſich die ʒech etwas verlengert 

trit ʒů jn hinein ein junger geſel ſtarck in ſchultern vn̄ 

armen/ noch nit truncken/ der tregt ein großē becher 

vol kuͤlen wein/ vnd treibt hinauß den voͤrigen wein 

ſchencken/ ſteht da in die mitte/ vnd theylet auß den ʒu 

ſaͤuffern gleiche trunckenheit/ durch krome vnd enge 

roͤrlin/ Diſes iſt ein newe weiß der vnmaͤßigkeit/ nem 

lich das die ſaͤuffer den můtwillen vnd geilheit ʒeſauf 

fen/ gleich vnter ſich theilend/ auff das im ſauffen kei 

ner mehr dan der ander habe/ denn ſie theilen die roͤr⸗ 

lin vnter ſich/ vnd nimpt ein jeglicher/ dʒ gegen jm ge 

richtichtet iſt/ vnd ſauffen als auß einem bronen/ on 

ſchnaufen wie die khuͤ/ vnd eilend ein jeglicher ſo viel 

mit dem hals herauß ʒu ſaugen/ wie vil das kuͤle vaß 

durch die ſilberin roͤrlin von oben herab geben mag/ 

Ach lieber menſch bucke dich doch ein wenig/ vnd be⸗ 

ſchaw dein elendē bauch/ vn̄ beſehe wie groß doch daſ 

ſelbig geuaͤß ſey/ vnd das es ein geringe weyte habe/ 

Nicht tracht wie du das trinck geſchirr woͤlleſt auß 

ſauffen/ ſonder ſihe viel mehr auff deinen bauch/ das 

der ſelbig vorhin lengiſt voll iſt/ Derhalben weh euch 

die jhr euch morgens fruͤ auffmachen vnnd ſtarckem 

tranck nach iagen/ vnnd bleiben da bey biß auff den 

abendt/ vnd verſchleyſſend den gantʒen tag in trun⸗ 

ckenheit/ alſo das euch kein ʒeit die werck des Herren 

ʒubetrachten noch ʒu bedencken vberbleibt/ Den̄ der 

wein wurdt euch verbrennen/ dieweil die hitʒe vom 

wein ʒum fleiſch komend/ ein feindſelichs fewr/ dar⸗ 

auß fewerige geſchoß faren/ geperet/ Denn der wein 

erſaͤufft/ beide vernunfft vnnd verſtandt/ Darʒu er⸗ 

regt er gleich einem Bin ſchwarme/ allerley bewegun 

gen vnnd begirden/ Denn welcher wagen vonn jun⸗ 

gen vngeʒoͤmpten pferden/ die auch den fůrman von 

ſich geworffen haben? geʒogen wirdt/ ſo vngeſchickt/ 

vmbher gefuͤrt/ Welches Schiff/ on ein Steur⸗ 

mann vonn waſſerwaͤllen hin vnnd her getrieben/ 

iſt nit vor ſchaden ſicherer/ dan̄ ein ſolchen truncken 

boͤltʒ?  Ab ſolchen vbelen werden beide mann vnnd 

weyber/ dennach ſie gemeine Taͤntʒ angericht/ vnd 

jhr hertʒ ſich einem weinſuchtigen Teuffel ergeben/ 

mit geſchoß aller ley anfechtungen jeglichs vom an 

dern verwundet/ Frech lachen ſie/ ſchaͤndtliche liedlin 

Was guͤtes 
auß tantʒen 
geſchehe. 

Matth. 5. 

ſingen ſie/ hůren kleider tragen ſie an/ die ʒu geilheit 

vnd vnʒucht nit wenig reitʒend/ Ach was lachſtu? vn̄ 

was erfrewet dich ein freuerler luſt? ſo du billicher vō 

wegen begangner ſundē/ weinē vnd ſeufftʒen ſolteſt? 

Du ſingſt hůren liedlin/ vnd wurffeſt von dir Pſalmē 

vnd lobgeſaͤng/ die du gelernet haſt/ Du hüpfeſt vnd 

biſt vnſinnig mit ſpringen/ vnd jauchʒeſt vnſeliglich 

ſo du billich deine knye ʒum gebett biegen ſolteſt/ Wel 

che ſol ich nun klagen vnd beweinen? die Junckfraw⸗ 

en die noch nit ʒur ehe komen/ oder die eheweiber kla⸗ 

gen vnd beweinen? Den̄ jhene ſind vom tantʒ on jung 

frawſchafft heimkomen/ Diſe aber haben jhre ſcham 

vnnd ʒucht jhren maͤnnern nit wider ʒu hauß bracht 

vnd ob wol etliche mit dem leibe der ſünd entlauffen/ 

iſt doch jhr hertʒ vnnd gemuͤt gewißlich verruckt wor 

den/ Deßgleich ſage ich auch von denn maͤnnern/ den̄ 

ſie habē mit eim ſchalcks auge vm̄ ſich geſehē/ vn̄ ſind 

ſchaͤlcklich angeſehen worden/ Welcher aber ein weib 

anſihet jhr ʒu begeren/ hatt ſchon jetʒt die ehegebro⸗ 

chen/ So nun die vnbedachten anblicke/ ſo groß ge⸗ 

ferligkeit dem fürwitʒigen anſchawen mit ſich brin⸗ 

gen/ was ſolt dan dieſe fürgenome ʒuſamen trettung 

vmbfahung/ greiffen/ herumb werffen/ am tantʒ er 

roͤgen? do ſich die weiber vor trunckenheit vnehrlich 

halten/ frech/ ſchmückend vnd ʒierend/ vnd ſingend/ 

ſchampere vnnd leichtfertige liedlin/ welche ſo bald 

mans hoͤret/ allerley horniſſen des luſts/ in den můt⸗ 

willigen erwecken/ Was woͤllen nun ſagen oder für⸗ 

wenden/ die auß ſolcher ſchawſpilen (der taͤntʒe) jh⸗ 

nen einen großen hauffen vbels geſamlet? als ob ſie 

nit ʒugeſehen haben/ begirden vnnd luſt ʒubewegen/ 

Derhalben ſind ſie in das vrtheil des ehebruchs nach 

dem gewißen ſententʒ vnd ſpruch des herrn gefallen. 

Wie ſoll euch aber das herrlich Pfingſt feſt empfa⸗ 

hen/ ſo jhr die Oſtern ſo vbel halten? Das pfingſt feſt 

hat die offentliche vnnd jederman bekante ʒukunfft 

des heiligen geiſts/ Du aber biſt ʒuuorkomen/ vnnd 

haſt dich des boͤſen geiſts vnnd Teuffels wonung ge⸗ 

macht/ Vnnd biſt ʒum goͤtʒen tempel worden/ ſo du 

doch durch ein wonung des Heiligen Geiſts/ Gottes 

tempel ſein ſolteſt/ Vnd haſt denn fluch des Prophe⸗ 

ten/ in Gottes perſon redende vber dich gefürt/ da er 

ſpricht/ Vnd ich wil jhre feyer tag in trawrigkeit ver 

wandeln/ Wie woͤllet jhr aber ewerem geſind/ ſolche 

ſchaͤndliche ding weren vnnd vorbietten ſo jhr ſelbs 

wie gefangen oder erkaͤuffte knecht ſolchen naͤrriſchē 

vnd ſchaͤdlichen luſten dienend? Wie woͤllen jhr ewr 

kinder ʒů ʒucht vermanen/ ſo jhr ein ſo gar vnʒuch⸗ 

tigs vnd vngeſchicktes leben furend? Was ſoll ich nu 

thun? Soll ich euch inn dieſen dingen ſtecken laßen? 

das ſey fer/ Den̄ ich beſorge/ das der/ dꝰ jetʒt niemants 

vnderthan iſt/ noch můtwilliger vn̄ wilder. Den aber 

die ſach gerewt hat/ vō vbriger traurigkeit verſchlü⸗ 

cket werde/ Denn die artʒney (des troſts auß Gottes 

wort) wirt große ſünden ſaͤnfftigen/ Derhalben ſo 

hinfurter faſten vnnd abbruch/ trunckenheit heilen/ 

Pſalmen vnd lobgeſenge/ die ſchaͤntliche liedlin/ Traͤ 

hern aber ſollen das lachē vertreiben vnd artʒneyen/ 

für ſpringen vnnd tantʒen/ biege deine knye/ für das 

jauchtʒen vnnd hendauffwerffen/ ſchlage ann deine 

Prouerb. 13. 
 
 
 
 
 
 

Exo. 32. 
 
 
 
 
 
 
 

 
Vnbuſfertige 
ſol mā meidē. 
 
 
 
 
 
 
Num. 25. 

bruſt/ für die frechen hůriſchen kleydung demuͤtige 

dich/ vor allem ſol dich barmhertʒigkeit vnd almuͤſen 

von ſünden erretten/ den̄ des menſchen erloͤſung ſind 

ſeine güter/ Treibe vnnd bewege vil betruͤbter ʒur ge 

ſelſchafft des gebets/ ſo du das thun wirdeſt wirt dir 

der betrůg deiner boͤßheit verʒyhen werden/ Do das 

volck ſaß ʒu eſſen vnnd ʒů trincken/ ſtunden ſie auff ʒu 

ſpielen/ (Jhr ſpiel aber war eytel abgoͤtterey) Da ha 

ben die leuiten vnd kirchen diener/ ſich wider jre eygē 

bruͤder gewaffnet/ vnd jhre hende ʒum Prieſterthum 

volkomen gemacht/ Derhalben euch/ die jr den herrn 

forcht/ die jhr von wegen der ſchaͤndtlichen verdamp 

ten thaten betruͤbt ſind/ gepieten wir auch ſolches/ 

Denn ſo jhr die vonn wegen jhrer vngeſchickten/ be⸗ 

gangnen thaten/ ſehend buͤßen/ ſollen jhr ein mitlei⸗ 

den haben/ als mit ewern eigen glidern/ die mit krāck 

heiten behafft ſein/ Wo ſie aber můtwillig/ vnd ver⸗ 

achter ewrer traurigkeit für ſie ſein wurden/ ſo gehn 

von jhnen/ weychend/ vnd greiffen das vnreyn nit 

an/ Ob ſie villeicht auff ſolche maß ſchamrot ge 

ſtelt/ ʒu erkantnus jrer begangnen boͤßheit 

koͤmen moͤchten/ jr aber die belonung 

des eyfers Phinees/ durch das ge 

recht gericht gottes vnd vn 

ſers heilands Jeſu Chri 

ſti/ empfahen/ wel 

chem ſey lob/ 

ehr/ vnd herſchung in 

ewigkeit/ Amen. 

Die Erſte Predig S. Auguſtini/  

Von Trunckenheit/ das ſie jetʒt kein ſünd 

mehr geachtet/ vnd wer nicht vil 

ſauffen kan/ verſpottet 

werd. 

WJewol ich vngeʒweifelt bin/ geliebte bruͤ 

der/ das jr durch Chriſtus gnad vor trun 

ckenheit/ als einer helliſchen grůben/ er⸗ 

ſchrecken vnd euch bewaren werdet/ vnnd 

nicht allein fuͤrter nicht meher ſauffen/ ſonder auch 

niemants mehr darʒu/ dann ſich geʒimpt ʒu trincken/ 

reitʒen/ treiben/ noch ʒwingen woͤlt/ Jedoch felet es 

nicht/ es ſeind noch farleſſige Chriſten/ die weder meſ 

ſigkeit/ noch beſcheidenheit halten woͤllen. Jr aber/ 

die jhr nuͤchteren/ meſſige ʒucht haltet/ woͤllet dieſe 

meine red/ bitt ich/ nicht ʒu ſchmach auffnemen/ Den̄ 

vns die ſaͤuffer vnd vollen ʒapfen ʒu ſtraffen gebuͤrt/ 

vnnd von noͤten iſt.  Denn trunckenheit geliebte bruͤ⸗ 

der/ ein ſchweres vnnd Gott verhaſtes laſter iſt/ von 

vilen durch boͤſe gewonheit inn die gantʒe welt gekro⸗ 

chen/ außgebreittet/ das es nachfolgend von denen/ 

die Gottes befelch nicht erkennen/ jetʒt nit mehr ſün⸗ 

de vnnd vnrecht geachtet/ noch geglaubt würdt/ Al⸗ 

ſo/ das ſie in jhren ʒechen/ alle die nicht ſo vil/ wie ſie/ 

ſauffen woͤllen/ verlachen/ Ja bey feindſeliger freunt 

ſchafft/ die leut ʒu meher/ dann jhnen not iſt/ ʒuſauf⸗ 

fen/ beeydigen/ ſich nit ſchemen.  Welcher aber einen 

andern/ das er durch onnoͤtigs ſauffen vol vnd trun 

cken würt/ dringet/ thůt groͤſſer ſünde/ dan̄ ſo er dem 

                                                                                 ſelbigen 

Auguſtinus 
ſtirbt/ Anno 
dom. 433. 

 
 
 

De tempore. 
Donini: 
XVII. 
Serm. I. 

Trunckē leut 
ſind ein pfuͦl. 

 
 
 
 
 
 
 
 
 
 
 
 
 
 
 

 
Der truncken 
boͤltʒ gewon⸗ 
heit. 

ſelbigen ſeinen leib mit einem ſchwert verwundet het: 

Dann durch trunckenheit hat er jm ſein ſeele getoͤdt. 

Vnd dweil vnſere coͤrper irdiſch ſein/ haben ſie auch 

der erden art vnd natur.  Wie nun ein ʒu vil großer 

regen das erdtrich ʒu vil befeuchtiget/ vnd verfloͤſſet 

alſo das es leymen/ vn̄ ʒum ackerbaw vntuͤchtigt wirt 

gleiche geſtalt hat es mit menſchlichem coͤrper. Dan̄ 

wenn vnſer fleiſch mit uͤberigem vnnoͤtigen tranck/ 

truncken wirt/ kan es geiſtlichen baw nit leiden/ noch 

notwendige frucht des geiſts tragen.     Wie nun alle 

menſchen jrem felde ein meſſigen vnd gnůgſamen re⸗ 

gen begeren/ vff das ſie es bawen/ vnd von der frucht 

ſich frewen moͤgen: Alſo ſolt man auch dem leib nicht 

mehr dann not iſt/ ʒu trincken geben/ auff das nit die 

erde vnſers leibs durch onnoͤtige trunckenheit in ein 

ſtinckenden pfůl verwandelt/ mehr wuͤrm vnd ſchlan 

gen der laſter/ dann frucht gůter werck gebere vnnd 

bringe. Dann alle volle vn̄ trunckenboͤltʒ/ ſind nichts 

anders/ dann ſtinckende pfuͤtʒen/ was aber in pfuͤlen 

vnd pfuͤtʒen wachſe/ vnd das es kein frucht breng/ iſt 

ewer liebe wol bewiſt/ Es wachſen nichts darinnen/ 

dann ſchlangen/ blůtſaugen/ froͤſche/ vnd allerley 

wuͤrme/ welche mehr ſchreckend/ dan ʒu menſchlicher 

ſpeiß dienſtlich ſeyn/ Dann die kraͤuter vnd baͤum/ ſo 

in den pfuͤlen vnd dabey waſchen/ nutʒen wenig/ alſo 

das ſie gewonlich alle jar mit fewer verbrent werden. 

Alſo was von trunckenheit wechſt/ wirt ʒum fewr be 

reitet. Solche ſind alle ſaͤuffer vnd truncken leut/ wel 

che jhr morgen imbiß in die nacht auffʒiehende/ jhr 

abent imbiß biß an den morgen volnſtrecken: koͤnnen 

                                                                                                     nit 

nit ſtehen/ auch ſo man ſie nuͤchtern achtet/ vn̄ haben 

langſame/ ſchwere vnnd dolle ſinne/ ſeind ſchon etli⸗ 

cher maßen lebendig begraben.    So geſchichts offt 

mals/ das ſie in der trunckenheit weder ſich/ noch an⸗ 

dere kennen/ koͤnnen weder gehen/ noch ſtehen/ nichts 

vernuͤnfftigs reden/ noch hoͤren/ Fuͤllen ſich alſo/ das 

ſie es offtmals wider kotʒen muͤſſen/ Trincken ein ge⸗ 

meſſens on maß: Dan̄ man rüſtet ſich mit groſſen be⸗ 

chern: man kempfft mit einem geding ʒu ſauffen/ vnd 

welcher den ſteg behelt/ eriagt auß laſter ein lob: Den̄ 

entſtehet hader vnd ʒanck/ den̄ werden die glider mit 

mancherley vnd erſchrocklichem tantʒen vn̄ ſpringen 

getraͤhet/ darnach offtmals Ehbruch vnd mordt be 

gangen.    Vnd ſo offt ſie ſich mit tranck vbernomen 

vnnd gefuͤlt haben/ fallen ſie hernider/ als ob ſie der 

ſchlag troffen het/ koͤnnen auff jren fuͤſſen nit gehen/ 

noch ſtehen/ vnd alſo werden die wuͤſten ſaͤw inß beth 

getragen. Morgens hangt jnen ein nebel vor den au 

gen/ ſchmertʒen vnd ſchwindel bemuͤhen das haupt/ 

das angeſicht entferbet ſich/ alle glider ʒitteren/ ſeele 

vnd hertʒ erſtarret. Jn diſen wuͤrt erfuͤlt/ das geſchri 

ben iſt: Wem iſt wehe?   welcher hat vnrhů vnd man⸗ 

gel? wer ʒorn/ hader/ wunden/ trieffende augen? Ha 

bens nit/ die beim wein ſitʒen?  die ſich des ʒůſauffens 

befleiſſen? Diſe aber vnderſtehen ſich ʒu entſchuͤldi⸗ 

gen/ ſagende/ ich wuͤrde meinen gůten freundt nicht 

wol entpfahen/ ſo offt ich jnen ʒu gaſt luͤde/ vn̄ jm nit 

genůg ʒu trincken gebe. Ja lieber Chriſt/ der dich got 

ʒum feinde machen wil/ ſol nit dein freundt ſein/ dan̄ 

er iſt dein/ vnd ſein ſelbs feindt. So du dich vnd einen 

                                                                   E          anderen 

Niemant ʒu 
trincken ʒu 
noͤtigen. 

 
 
 
 
 
 
 
 

 
Matth. 25. 
 
 
 
 
 
 
 
 
 
 
 

 
Vnuernūfftti⸗ 
ge thier trin⸗ 
cken nit mehr 
dan jn not iſt. 

andern volmachſt/ haſtu ein menſchen ʒum freundt/ 

vnd Gott ʒum feindt. Derhalben bedenck es woll/ ob 

es billich vnd gůt ſey/ das du dich von jm abſonderſt 

vnd ʒum trunckenen dich geſelleſt. Du ſolt auch nie⸗ 

mandt beeydigen/ noch dringen/ ſonder ein jeglichen 

ſeines willens geleben laſſen/ das er trinck ſeins gefal 

lens/ vnd ob er dann ye vol vnd truncken wuͤrde/ al⸗ 

lein / vnd nicht beid vmbkomen. Ach was blindtheit/ 

vnfal vn̄ vngluͤck hat menſchlichs geſchlecht beſeſſen. 

Wie vil ſind/ die die vollen vnd dollen ſaͤuffer/ meher 

dann ſich gebuͤrt/ dringen ʒu trincken?   Den armen 

aber vor der thuͤr gedenckt man nit einē trunck ʒu ge⸗ 

ben.   Diſe aber woͤllen nit mercken/ das alles was ſie 

diſen ſaͤuffern eindringen/ ſolt Chriſtus in ſeinen ar⸗ 

men empfangen haben. Dann er ſpricht/ Was jr den 

geringſten auß den meinen thůt/ habt jr mir gethan. 

Solche aber die andere mit wein vberſchuͤtten/ vn̄ ſo 

vil in jnen iſt begrabē/ ſagen ʒů den armen duͤrftigē/ 

Gehe hin/ heb dich: Gott berhat dich. Was iſt aber di 

ſes anders geſagt/ Gehe hin/ Got helff dir: dan̄/ geh 

hin ʒu einem menſchen/ der ein Gott hat/ ſo wirdt dir 

Gott geben. Als ob er mit ſeinen eigen munde beken⸗ 

net/ das bey jm kein gott ſey/ durchs welch geiſt er ge⸗ 

triben/ almuͤſen gebe.   Jch bit euch lieben bruͤder/ jr 

wöllet fleißig auff mercken vnd ſehen/ wen die vnuer 

nuͤnfftigen thoͤrechten thire ʒur trenck gefuͤrt/ jhren 

durſt geleſcht habē/ ob ſie ſchonlenger vber dem waſ 

ſer auffgehalten werden/ dieweil der durſt geleſcht/ 

woͤllen vnd moͤgen ſie doch nit mehr trincken.   Nun 

ſchawet jr ſaͤuffer vnd vollen ʒapffen/ ob jr nit erger 

dann vnuernuͤnfftige thier ſeit. Denn ſo diſe nit mehr 

da jnen not iſt/ trincken/ jhene faſſen ʒwey/ dreymal 

mehr/ dann jhnen nutʒ iſt/ ja daruon ſie wol drey oder 

vier tag genůg haben moͤchten/ verſchwenden vnnd 

verderben ſie mit groſſer ſuͤnde auff einen tag/ vnd 

woͤlt Gott/ ſie verderbeten nur den wein/ vnd nit ſich 

ſelbſt. Was uͤbels trunckenheit mit ſich bring/ hat koͤ 

nig Pharao/ der ſeinen baͤcker entweder auß haß/ 

oder trunckenheit an galgen hencken ließ/ genůgſam 

erwiſen. Das Jüdiſch volck aber (dauon geſchriben 

iſt/ das volck ſaß ʒu eſſen vnd ʒů trincken/ vn̄ ſtunden 

auff ʒu kuͤrtʒweilen vnd ʒu tantʒen) demnach es mehr 

weins/ dann ſich gebuͤrt/ getruncken/ lieſſen ſie jnen 

goͤtʒen vnd bilder machen/ vnd ʒu ehren diſer goͤtʒen/ 

fuͤreten ſie reyhen/ mit mancherley dantʒen vnd ſprin 

gen/ auff vnſinnige vnd vnuerſchempte weiß jre gli⸗ 

der drehend vnd lenckende. Der gleichen Herodes vō 

vile des weins erhitʒiget/ hat vff ein einiges dantʒen 

der metʒen den heiligen tauffer Johannem erwuͤrgē 

laſſen.     Was weiter vnrhat vnd vbels auſſer trun⸗ 

ckenheit erwachſe/ beʒeuget der heilig geiſt durch Sa 

lomon/ ſpricht: Wein vnd weiber machen die weiſen 

von Got abtrünnig: vnd verfüren die verſtendigen. 

Vnd abermals: Nit ſihe an den wein/ wen̄ er im glaß 

geel iſt/ wenn ſein farb im glaß glentʒet/ denn er lieb⸗ 

lich eingeht/ am letʒten aber beiſt er wie ein ſchlange/ 

vn̄ ſticht wie ein Otter: den̄ werden deine augen nach 

anderen weybern ſehen/ vnd dein hertʒ wirt verkerte 

ding gedencken. Der heilig Apoſtel Paulus verwar⸗ 

net vns auch für trunckenheit/ ſpricht/ Nicht werdet 

                                                                       E      ij      vol 

 
 
 
 
 
 

 
Frucht der 
trunckenheit. 
Gene. 49. 
Exodi. 32. 

Prou. 21. 31. 

 
 
 

 
Eccle. 19.31. 
 
 
 
 
 
 
 
 
 
 
 
 
 
 
 
 
 
 
 
 
 
1. Corin. 6. 

vol weins/ in welchem vnʒucht vnd vberfluß iſt. Wir 

woͤllen weitter/ geliebte im Herren/ was vbels trun⸗ 

ckenheit denen die liebe darʒu haben/ bringt/ durch 

heiliger ſchrifft ʒeugnüs klerlich erweiſen. Jn Salo 

mone iſt geſchriben: Wer wein vnd wolluſt liebt/ wirt 

nit reich. Vnd abermals: Nit gib den koͤnigen wein/ 

den̄ nichts verborgen bleibt/ wo trunckenheit regirt/ 

auff das ſie nicht trincken/ vnnd Gottes gericht ver 

geſſen/ vnd der armen ſachen verkeren. Jtem ein trun 

ckener tagloͤner wirt nicht reich werden.   Vnd aber 

mals: So du wein meſſig trinckeſt/ wirdeſt du nuͤchte 

ren ſein.   Jtem daſelbſt: Der wein iſt im anfang ʒu 

froͤligkeit/ vnd nit ʒů trunckenheit erſchaffen. Wein 

maͤſſig getruncken iſt erhoͤhung/ vnnd geſundtheit 

leibs vnnd der ſeele.  Wein ʒu vil getruncken/ bringt 

hertʒe leid/ vnd macht ein dollen narren noch doͤller/ 

das er drotʒt vnd bocht/ biß er wol geſchlagen/ geplaͤ 

wet/ vnd verwundt wirt. 

Vil aber auß den truncken boͤltʒen werden vileicht 

dieweil wir ſolchs ſagen/ ʒuͤrnen. Je doch vil/ die di⸗ 

ſen vnſern heilſamen vnnd trewen rhat gern hoͤren/ 

wer denn vonn ſolcher ſchwerer ſünde/ durch GOT⸗ 

TES gnad vnd barmhertʒigkeit erloͤſet. Die jheni⸗ 

gen/ die jhre gewonliche/ vnd freundtliche truncken⸗ 

heit lieben/ woͤllen nit ʒuͤrnen/ Sonder vns/ die wir 

frey reden/ ʒuhoͤren. Ein jeglicher trunckenboͤltʒ/ der 

nit bůß/ rhew vnd leidt da von thůt/ ſonder biß ʒu ſei 

nem todt darin verharret/ wirt ewig verderben. Den̄ 

der geiſt gottes leugt nit/ da er durch Paulū ſpricht/ 

Die ſaͤuffer werden das Reich Gottes nicht ererben. 

                                                                             Derhal⸗ 

Derhalben alle ſaͤuffer billicher vber ſich/ denn vber 

vns ʒuͤrnen/ vnd ſich mit Gottes hilff auß diſem kath 

wůſt/ vnd cloack reiſſen/ vnd aldieweil es noch ʒeit iſt 

ſich beſſern mit allem ernſt/ ſo bald ſie moͤgen/ auffſte⸗ 

hen vnd wachen/ von gantʒem hertʒen mit dem Pro⸗ 

pheten den Herren bitten/ vnd ſagen/ Herr erredte 

mich auß dem kath/ das ich nit drinnen ſtecken bleibe. 

Das vngewitter des waſſers erſeuffe mich nicht/ vnd 

die pfuͤtʒ woͤlle jren mundt vber mich nicht auffthun. 

Was iſt aber Trunckenheit anders/ dann ein Helli⸗ 

ſcher pfůl/ der alle/ die er einmal ergreifft/ wo nit ein 

gebuͤrende rhew ʒů hilff kompt/ vnd gnůgſame beſſe 

rung volgt/ alſo gewaltig faſſet/ das er ſie on ware 

beſſerung/ auß diſem ſo finſtern pfůl vnnd grůben/ 

ʒum liecht der lieb vnd meſſigkeit nit wider kommen 

leſt? Wir ſollen aber dieſes auch hie wiſſen vnd mer⸗ 

cken/ das die menſchen nit auff einen tag ſaͤuffer wer 

den/ ſonder ſo ſie von tag ʒů tag mit jren beeydigern 

vnd trunckenen grimmigen feinden/ mehr dan freun 

dē/ alle tag eines oder ʒweier becher weins mehr dan̄ 

vor trincken/ vn̄ ʒur gewonheit des ſauffens ſich uͤbē. 

Vnd wenn ſie ʒur gewonheit ʒu ſauffen komen ſind/ 

ergreifft ſie ein ſolche brunſt der trunckenheit/ das er 

ſie durſtig vnd luͤſtig ʒů trincken macht vnd dringet. 

Welcher aber von diſem uͤbel ledig ʒů werden bege⸗ 

ret/ ſoll/ wie er allen tag mehr geſoffen/ vnnd ʒur fin⸗ 

ſternus der trunckenheit kommen/ alſo allen tag jme 

etwas abbrechen/ vn̄ ʒum liecht der meſſigkeit wider 

keren. Wo aber jemants ſich ein mal gantʒ von dieſem 

vbel der trunckenheit entʒogen/ mit groſſem durſt 

                                                                  E     iij      vber 

Trunckēheit 
ein helliſcher 
pfuͦl. 

 
 
 
 
 
 
 
 
 
 
 
 
 
 

 
Wie man ſau 
fens ſich ent⸗ 
woͤnen ſoll. 

Pfaffen ſollē 
trunckenheit 
ſtraſten/ vnd 
thuns ſelbs. 

vbereilet/ mit groſſer bitterkeit ſeines hertʒens ſpre⸗ 

che/ er woͤlt lieber ſterben/ denn gewonheit des ſauf⸗ 

fens vnd füllerey jm nemen laſſen. Dieſer ſoll wiſſen/ 

das es jm vil beſſer were/ am leib/ denn an der ſele ſter 

ben. Auff das er aber nicht ʒu vil groſſen durſt leiden 

muͤß/ vnd von diſem groſſem vbel entlediget werde/ 

ſoll er/ wie geſagt/ allen tag etwas an vberfluß des 

trancks jm entʒiehen/ biß das er ʒu einer vernuͤnffti⸗ 

gen vnd gebuͤrlichen weiß ʒu drincken wider komme. 

Welcher alſo ſtuͤck weiß ſich des ſauffens entʒiehen vn̄ 

abthůn/ wirt von trunckenheit erledigt/ vnnd die vn 

tregliche pein des durſts nicht leiden bedorffen. Der 

halben/ geliebte bruͤder/ in dem ich euch ſolchs erinne 

re/ vnd fürtrage/ bin ich vor Gott entſchuͤldigt: wel⸗ 

cher aber mich ʒu hoͤren veracht/ vnnd ʒu ſauffen ge⸗ 

neigt/ oder andere inn ſeinen ʒechen beeidigen/ oder 

dringen woͤlt/ der würt für ſich vnnd jhene am Juͤng 

ſten tag anklagt werden.  Vnd dieweil aber auch et⸗ 

lich Clerick vnd Pfaffen/ das noch ſchendtlicher iſt/ 

die ſolchs weren ſolten/ andere ʒu ſauffen/ mehr denn 

jne nütʒlich dringen/ ſolche ſollen hinfurter ſich ſelbs 

beſſern/ vnd andere ſtraffen/ auff das ſo ſie für Chri⸗ 

ſtus gericht kommen/ nit von jrer/ noch anderer trun 

ckenheit wegen in ſtraff vnnd ewige verdamnuß fal⸗ 

len. Ja vil mehr/ ſo ſie ſich ſelbſt beſſeren/ vnd andere 

ʒu ſtraffen/ nit vnderlaſſen/ ʒu ewiger belonung kom 

men moͤgen.       Jch bit aber vor allem/ vnnd beeydige 

euch bey dem erſchroͤcklichen gericht Chriſti/ auff das 

ſo offt jr vndereinander gaſtung vnnd ʒechen haltet 

das jr die wuͤſte vnnd ſaͤwiſche weiſe/ durch welche/ 

mit einer großen maß/ on maß/ drey menſchen/ wil⸗ 

lig oder genoͤtigt/ pflegen ʒů ʒutrincken/ als ein teuff 

liſche gifft/ auß ewern ʒechen treiben/ vnd vermeiden 

woͤlt. Dann dieſe vngluckhafftige gewonheit iſt von 

Heidniſchem gebrauch herkommen vnd vberblieben. 

Vnnd welcher ſolchs in ſeinen/ oder frembden ʒechen 

geſtattet/ ſol gewißlich wiſſen/ das er dem Teuffel ge 

opfert hat. Von welcher ſaufferey nicht allein die ſee 

le getoͤdt/ ſonder auch der leib gekrenckt wirt.    Jch 

hoff aber inn Gottes barmhertʒigkeit/ das er euch 

durch ſeinen geiſt erleuchten werd/ das jr diſes wůſt/ 

ſchaͤndtlich vnnd vilfeltig ʒu beweinende laſter alſo 

ſchewet/ das hinfurter nimmermehr ʒulaſſen werdet 

ſonder was durch trunckenheit wer verdorben/ wer⸗ 

det jhr ʒu erquickung der armen wenden/ durch 

hilff vnnd beyſtandt vnſers Herren Jeſu 

Chriſti/ Welcher mit dem vater vnd 

heiligen Geiſt lebt vnnd reg⸗ 

niert GOTT inn ewig⸗ 

keit/ Amen. 

Die 

De tempore. 
Domini: 
XVII. 
Serm. II. 

Die Ander Predig S. Auguſtini/ 

Von Trunckenheit/ das ſolche als 

ein helliſche grůbe ʒu 

fliehen ſey 

JCh hab offtmals geliebte bruͤder/ euch vaͤtter⸗ 

lich vermanet/ das jr trunckenheit/ wie ein hel⸗ 

liſche grůben/ meiden vnd fliehen ſollet/ Vnd 

wiewol diſe vnſere ſtraff bey vilen ein furgang 

gehabt/ ſind doch vil/ die Gott nicht foͤrchten/ noch 

erbare meſſigkeit der menſchen ſchewen. Dieſelbigen 

trincken alſo/ das ſie es wider ſpeyen/ werden gleich 

wie die ſchiff brüchige vnnd ʒerquetſchte ſchiff/ von 

wellen der trunckenheit vmbgetriben/ Alſo/ das ſie 

nicht wiſſen/ wo ſie ſein/ koͤnnen weder ſehen/ noch 

mit vernunfft hoͤren. Diſes aber iſt das ſchendtlichſt/ 

das ſolche vngluͤckhafftige ſaͤuffer/ wenn ſie ſich alſo 

mit wein gefült/ ſpotten vnd verachten die jhenigen/ 

die mit vernunfft/ vnnd ſo vil nott iſt/ trincken 

woͤllen/ ſagende/ Hey ſchaͤmet euch/ das jhr nicht ſo 

vil wie wir/ ſauffen koͤnnen? Jha ſind jhr auch maͤn 

ner? Vnnd ſihe der ſaͤuffer ellend. Sie ſagen/ ſie ſein 

maͤnner/ ſo ſie doch im cloack der trunckenheit ligen. 

Die andern aber/ ſo nicht ſauffen/ ſonder ehrlich vnd 

ʒuͤchtig leben woͤllen/ ſchelten ſie vnmaͤnlich/ ſie ligen 

ʒu boden/ vnnd ſagen dennoch/ ſie ſeien weidliche 

maͤnner/ ſo ſie doch/ wenn ſie ſchon ſtehen/ kein maͤn⸗ 

ner ſeind. Der trunckenheit vberwindt/ wirt geſchol⸗ 

ten/ der aber vonn fülle ʒu boden ligt/ wirt gelobet. 

Der meſſig/ ſo ſich vnnd andere regiren kan/ wirdt 

verſpottet/ der ſaͤuffer aber/ der weder ſich/ noch an⸗ 

dere kennet/ bleibt vnuerſpottet vnnd vnbeklagt. 

Die trunckenen vnnd vollen ʒapffen pflegen ſich alſo 

ʒu entſchuͤldigen/ ſagende. Ey ein großer Herr hatt 

mich ʒu ſauffen genoͤtigt/ Jch hab aber vber des koͤ⸗ 

nigs tiſch nicht anders koͤnen thůn. Ja diſes wenden 

ſie für/ ſich inn jren ſünden/ vnnd boͤßheiten ʒu ent⸗ 

ſchüldigen/ vnd das ſie nit thůn woͤlten/ ſagen ſie/ ſie 

haben nicht kuͤnt. Nicht woͤllen iſt vnſer ſchuld/ vnd 

ſagen doch/ wir haͤbens nicht thůn koͤnnen/ vnnd ob 

es ſchon darʒu kommen ſolt/ das mann ʒu dir ſaget/ 

Entweder trinck/ oder ſtirb/ ſo wer es doch beſſer/ 

dein fleiſch ſtuͤrb nuͤchtern vnd meſſig/ dann das die 

ſeele durch trunckenheit ſterben ſolt.    Aber diſe ent⸗ 

ſchuͤldung wirt mit vnwarheit fürgeben/ dann die 

koͤnig vnd andere gewaltigen/ dieweil ſie auß Got⸗ 

tes gnaden auch Chriſten/ kluͤg vnd meſſig ſind/ vnd 

von gantʒem hertʒen Gott foͤrchten/ ſo ſie ſehen wer⸗ 

den/ das du auß forcht Gottes jnen nicht woͤlleſt ʒu 

willen/ noch truncken werden/ Vnnd ob ſie ſchon ein 

kleine ʒeit ʒoͤrneten/ werden ſie dich nachmals in be⸗ 

ſonderm werth vnnd verwundern halten/ ſagende/ 

Wir haben auff allewege mit diſem gehandelt/ mit 

trewen vnd ſchrecken jn bemuͤhet/ von ſeiner meſſig⸗ 

keit aber nit moͤgen abwegen/ Ja Gott/ der do ſihet/ 

das du auß ſeiner lieb nicht haſt gewoͤlt truncken wer 

den/ wirdt dir diſer/ die dich ʒu vnnoͤtigem trincken 

treiben wolten/ gunſt geben. Es ſol niemandt ſagen/ 

das ʒu diſer ʒeit nit Martyr ſeyen/ denn taͤglich mar 

tyrer werden. Denn Martyr heiſt ein ʒeug.     Wel⸗ 

Farleſſige 
prediger vnd 
heuchler ſind 
ein vrſach der 
fuͤllerey. 

cher nun die warheit beʒeugt/ vnd alle vrſachen mit 

gerechtigkeit anʒeigt/ was er den̄ von wegen der war 

heit vnd gerechtigkeit leidet/ wirdt jm alles der Hrer 

für martyr ʒurechen.  Alſo welcher der trunckenheit 

widerſtrebt/ vnd mit Gottes hilff beharret vnd truͤb 

ſal erduldet/ dem wirt es Gott alles ʒum lob der mar 

tyr ʒu rechenen. 

    Jch woͤlt aber gern wiſſen geliebte bruͤder/ wen ein 

herr vil knecht hat/ ob er auch einen auß denſelbigen 

woͤlt ʒum ſaͤuffer vnd vollen ʒapffen haben. On ʒwey 

fel keiner/ er ſey wie boͤß er woͤll/ der ſollchs begeren 

wuͤrd.  Mit was ſtirn vnd gewiſſen wilt du truncken 

ſein/ der du ſolchs an deinem knecht ſchewheſt? Sihe 

du haſt auß Gottes gaben ein knecht/ vnnd Gott hat 

dich ʒum knecht/ wie du nun wilt/ das dir dein knecht 

diene/ alſo ſolt du auch Got dienen. Lieber ſage mir/ 

Jſts billich/ das du habeſt ein nuͤchtern/ beſcheidenen 

knecht/ Gott aber hab ein trunckenen knecht/ vnd ein 

nuͤchter knecht ſol dir dienen/ du aber biſt vol vn̄ trun 

cken vor Gott? 

    Derhalben geliebte bruͤder/ merckt eben vnd beden 

cket diſe ding/ den̄ es iſt nit billich/ das wir Gott thůn 

das wir vns nit woͤlten beſchehen. Du magſt aber ſa⸗ 

gen: Wie ſo thů ich Gott/ das ich mir nit woͤlt beſche⸗ 

hen? Warumb gefelt dir kein trunckener knecht/ vnd 

du truncken vnd vol wilt Gott dienen? Derhalben 

aber/ geliebte bruͤder/ achtens dieſe vnſelige leut ge⸗ 

ring/ truncken ſein/ dieweil ſie trunckenheit für ein ge 

ringe/ oder gar kein ſuͤnd ſein/ halten. Für diſe vn⸗ 

wiſſenheit aber werden fürnemlich die prieſter an jhe 

nem tag rechnung geben/ ſo ſie jrem befolhenen volck 

was vbels vnnd vnrhat auß trunckenheit erwachſe/ 

nit fleiſſig predigen. 

    Welcher nun/ das trunckenheit ein geringe ſünde 

ſey/ glaubt/ vnd ſich nit beſſert noch abſteht/ der wirt 

mit den ehebrechern vnd moͤrdern ewige pein vnnach 

leßlich erleiden. Dann weder die hůrer/ ſpricht Pau⸗ 

lus/ noch goͤtʒendiener/ noch weichling/ noch knaben 

ſchender/ noch geitʒigen/ noch Ehebrecher/ noch trun 

ckenen das Reich Gottes ererben. Sehet/ wie er die 

ſaͤuffer vnd trunckenboͤltʒ ʒu den hůreren/ goͤtʒendie⸗ 

nern/ knabenſchendern/ dieben vnd Ehebrechern ſe⸗ 

tʒet vnd geſellet/ ⁊c. Vnd abermals/ Nit ſauffend 

euch vol weins/ auß welchem volgt vnʒucht. Derhal⸗ 

ben beſchließ vnnd tracht ein jeglicher bey jm ſelbſt/ 

wie ein ſchweres laſter trunckenheit ſey/ ſo wirdt er 

nimmer oder ſchwerlich vonn trunckenheit vbereilt/ 

noch vberwunden werden. Denn dieweil diſe leut nit 

allein in ʒukunfftiger welt ſchadē leiden/ ſonder auch 

in diſem leben/ durch trunckenheit offtmals mit viler 

ley kranckheiten beladen werden/ So ſolten doch die 

ſaͤuffer/ die jrer ſeelen heil gering achten/ leibliche 

kranckheit foͤrchten/ vnnd die nit vor ewiger pein der 

Hellen erſchrecken/ ſolten doch dunckele vnnd trief 

fen der augen/ ſchwindel des haupts/ vnd ʒitterung 

anderer glider/ foͤrchten/ vnnd ʒu beſſerung bewegt 

werden.   Vnd diſes ſagen wir nit allein den leyen/ 

ſonder auch den Clericen vnd Pfaffen: denn vil (das 

noch boͤſer iſt) auß den hoͤhern Clericen/ die billich on 

vnterlaß andere meſſigkeit vnd beſcheidenheit leren 

O Auguſtine 
wo du ʒu vnſe 
rn ʒeiten 
lebeſt. 

 
 
 
 

 
S. Johans 
Segen. 

ſolten/ aber das nicht allein nicht thůn/ ſonder ſich 

vnnd andere vol vnnd truncken ʒu machen/ nit ſche⸗ 

men/ noch ſcheuhen. Diſe aber/ ſie ſeien wer ſie woͤl⸗ 

len/ ſollen wiſſen/ wo ſie ſich nit bald für ſich vnnd an 

dere beſſern/ werden ſie ewige pein vnd ſtraff leiden 

muͤſſen. Was iſt aber das für ein weiß/ wenn jetʒt die 

ʒech vnnd imbiß beſchloſſen/ vnnd der durſt geleſcht 

iſt/ das man nimmer trincken magt/ noch ſolte/ vonn 

newem/ als ob man jtʒt erſt komen wer/ anfahet? Jch 

bring dir ein von Saͤw Contʒen wegen. Jtem/ noch 

eins/ Sanct Johans ſegen/ nit allein in andere leben 

digen menſchen/ ſonder auch det Engel/ vnnd aller 

Heiligen namen ʒu ſauffen/ anfahet: Vnd wenen di⸗ 

ſe ellende leut/ ſie woͤllen diſen/ ſo ſie ſich inn jrem na⸗ 

men voll ſauffen/ groſſe ehr beweiſen/ gedencken we⸗ 

nig/ das man den liebē heiligen nit groſſere ſchmach: 

dann ſich in jrem namen vol ſauffen/ vnnd die ſeelen 

moͤrden/ anthůn moͤcht. 

    Vil ſind/ die jnen auß falſcher angenomener weiß 

ſpeiß ʒu bereitten laſſen/ auff das ſie durch ſolchen 

falſch/ fuͤllerey begehen vnd treiben moͤgen. Vnd wo 

dieſes die Heiden/ die Gott nit achten/ theten/ wer es 

nit ʒu verwunderen/ auch nit ʒu trauren: den̄ ſie hof⸗ 

fen nit auff Gott/ ſonder volgen jrer aͤlteren alte ge 

wonheit.  Warumb aber volgen nach diſer ſchaͤndt⸗ 

lichen/ ſaͤwiſchen/ Heideniſchen fuͤllerey die Chriſten/ 

die Gott auß der finſternüß ʒum liecht bracht/ vom 

todt ʒum leben berůfft hat/ welchen alle ſchrifft ſchrei 

et vnd ſagt/ ſie ſollen trunckenheit fliehen/ meſſigkeit 

lieben? Warumb tretten ſie wider ʒu der Heiden vn⸗ 

glauben/ vnnd vnʒuͤchtigem leben/ daruon ſie durch 

Gottes barmhertʒigkeit erloͤſt ſein? 

    Derhalben bit ich/ geliebte bruͤder/ vnd beſchwere 

euch bey dem erſchroͤcklichen gericht Jeſu Chriſti/ das 

jr das ſchendtlich laſter der trunckenheit mit Gottes 

hilff fliehen woͤllent/ vnd das jr biß anher den Heidē 

vnd vnglaͤubigen in füllerey vnd trunckenheit gleich 

worden ſeit/ hinfürter beſchaͤmet. Vnd dieweil jr jhn 

auß Gottes gnad im glauben vngleich worden ſeit/ 

ſollent jr jnen inn diſem laſter der trunckenheit keines 

wegs gleich ſein/ oder werden. Den̄ ob ſchoͤn die Chri 

ſten ſich von andern ſünden enthalten/ vnd aber trun 

ckenheit im brauch vnd vbung haben/ wo ſie mit beſſe 

rung vnd bůß nit ʒuuor kommen/ wirt ſie diſe in ab⸗ 

grundt der Hellen ſtuͤrtʒen: Denn die trunckenen/ wie 

geſagt/ werden das Reich Gottes nit ererben. Es 

moͤcht aber jemandt ſagen/ Jch will Gottes Reich 

nit/ ich beger allein die ewige rhů. Lieben bruͤder/ es 

woͤll ſich ſelbs niemandt verfuͤren/ denn es ſeind nur 

ʒwey ort vnd ſtett/ vn̄ keiner mehr. Welcher mit Chri 

ſto nit wirdt regiren vnd herſchen/ der wirdt on allen 

ʒweiffel mit dem Teuffel verderben. 

    Ʒum letʒten/ welcher ſeinem freund ʒu vil ʒutrinckt 

iſt im hertʒen ſein feindt/ denn er krenckt jme ſein 

leib/ 

vnd moͤrdet ſein ſeele/ Es wer beſſer/ was er ſeinen 

freundt einen tag ʒu vil ʒu trincken noͤtiget/ das er 

jnen ʒwen oder drey tag vom vnnoͤtigen/ ſo er ver⸗ 

ſchwendet/ ʒu gaſt hett/ vnd damit er jnen auff einen 

tag ʒu vil ʒu trincken krenckt/ auff andere tag erqui⸗ 

cket/ vn̄ ſeinen wein nit verderbet/ noch ſeinen freund 

betrige.   Oder das noch beſſer iſt/ das mann das/ ſo 

durch füllerey vnd ſauffen verſchwendet/ den armen 

gebe/ das alſo das fleiſch durch vernuͤnfftig trincken 

erquicket/ vnd durch barmhertʒigkeit gegen denn ar⸗ 

men/ der ſeelen geholffen wuͤrde. 

    Diſe vermanung aber vn̄ ſtraff haben wir nit von 

wegen der nuͤchtern vnd meſſigen gethan/ dann wir 

wiſſen/ das vil auß Gottes hilff ʒuͤchtig vnd meſſig 

imbiß bereiten.  Derhalben die jr auß Gottes lieb nit 

mehr dan̄ von noͤten iſt/ trincket/ vnd das die ſaͤuffer 

vff erden verwuͤſten/ das wirt von euch durch almů⸗ 

ſen im himel hinderlegt. Es iſt aber nit genůg/ das jr 

ehrlich vnd meſſig ſeind/ ſonder ſo vil euch moͤglich/ 

ſchelten vnd ſtraffen die ſaͤuffer/ alſo/ das ſie in ewer 

gegenwertigkeit nit mehr dan ſich gebuͤrt/ trincken/ 

auff das ſo jr ʒucht vnd meſſigkeit liebt/ auch andere 

durch ewer vermanung von der verderblichen trun⸗ 

ckenheit abfuͤrē: vnd alſo ewre ſelen ʒwifache ſeligkeit 

ʒubereiten. Schendtlich vnd ʒu beweinen iſts/ das et⸗ 

lich grob vnd baͤuriſche leut/ ſo ſie wein/ oder andern 

tranck haben/ jre nachbauren vnd freunde gleich als 

ʒu einer hochʒeit/ laden/ vnd offtmals drey/ vier tag 

auffhalten/ auff das ſie/ ſie durch trunckenheit/ als 

ob ſie todt weren/ erlegen/ Auch diſe nit wider heim 

kom̄en/ biß alles was jhener hat: außgeſauffen iſt. Di 

ſer aber ſolt bedencken/ das er ſich vnd alle ſein hauß 

geſinde/ ʒwen oder drey monat erhalten hette/ das er 

in ʒweien oder dreien tagen durch ſchaͤndtlichs vnnd 

ſchaͤdtlichs ſauffen verſchwendet hat. 

    Derhalben geliebte bruͤder/ in dem ich diſes demuͤ⸗ 

tiglich/ vnd mit groſſer liebe nach vaͤtterlicher ſorge 

euch ermane/ erledige vnnd errette ich mein gewiſſen 

vor Gott. Welcher nun mich gern hoͤret/ vnd das ſo 

jm gepredigt/ fleiſſig außrichtet/ wirt ewige belonūg 

haben/ der es aber verachten wuͤrdt/ hatt ſich ewiger 

pein ʒu beſorgen.  Wir hoffen aber durch Gottes 

barmhertʒigkeit/ das alle ſoͤuffer von der ſchaͤndtli⸗ 

chen trunckenheit ſich durch Gottes gnad ʒur liebli⸗ 

chen meſſigkeit bekeren werden/ auff das wir ab jnen 

freud haben/ vnd auch ſie ʒu ewiger ſeligkeit kom̄en 

Amen. 

Die Dritte Predig S. Auguſtini/ 

von Trunckenheit/ das dieſelbig vil erſchro⸗ 

ckenlicher laſter mit ſich bringe. 

JR ſollet euch geliebte bruͤder/ das ich heut 

mit Gottes hilff drey Predig thuͤ/ nicht ver⸗ 

wunderen.  Es hat ſich heuttigs tags ein er⸗ 

ſchrockenlicher fall/ wie jr alle gehoͤrt/ ʒůgetragen/ 

von welches wegen ich nit allein alle maͤnner/ ſonder 

auch alle weiber vn̄ kinder ʒur gemein vn̄ kirchē ʒu Hi 

pone hab verſamlē/ vn̄ euch mit ſchmertʒen vn̄ angſt 

wie ein vater vnderm volck/ was vnſerm fürtrefllich⸗ 

ſten burger ʒu Hipone Cyrillo widerfaren iſt/ erʒoͤlen 

woͤllen.   Diſer/ wie jr wiſt/ gewaltig vnder vns mit 

worten vnd thaten/ vnnd beynahe von jderman ge⸗ 

liebt/ hatt einen einigen ſone/ vnnd derhalben diſen 

vberfluͤſſig/ ja vber Got geliebt/ vnd in vberiger lieb 

erſoffen/ hat er jn ʒu ſtraffen vnterlaſſen/ alles waͤs 

Frucht der 
trunckenheit. 

demſelbigen ʒu thůn gelibt/ erlaubt. Ach wie ein betri 

gliche freiheit. Ach wie ein groſſe verderbung der kin⸗ 

der. Ach wie ein ſchedliche/ ja toͤdtliche vater lieb iſt di 

ſe. Sie ſagen wol/ ſie lieben jre kinder/ bringens aber 

vmb den hals/ ſie ſagen ſie liebens/ vn̄ fertigen ſie ʒum 

galgen. Die vaͤter ſagen/ ſie ʒiehen die ſoͤne auff/ aber 

ſoͤne vnd vater vallen beide in die grůben.  Warumb 

geſchicht diſes? Dieweil der vater blindt/ laß vnnd 

ſeumig iſt ſeiner kinder wolfart mit ʒucht ʒu fordern. 

Warin̄ aber vnd womit iſt diſer Cyrillus ſeumig ge⸗ 

weſt? Da er jn frey/ vnd ſeinen willen gelaſſen/ da er 

jn nit geſtrafft/ ſonder der rhůten verſchonet/ vnnd 

ſich alʒeit froͤlich gegen jm erʒeigt hat/ ⁊c. Jr begeret 

aber villeicht auch/ wie vater vnd ſone in die grůben 

gefallen ʒu hoͤren/ vn̄ wiewol jrs ʒuuor wiſſet/ jedoch 

auff das jr ewer lebenlang in forcht Gottes lebet/ wil 

ich mich/ was heut beſchehē/ abermals ʒu ſagen nit be 

ſchemen. Diſer Cyrillus ewr mitburger hat ein einigē 

ſone/ den̄ er nit geſtrafft/ welcher in aller vnʒucht vn̄ 

fuͤllerey lebend/ nit ein geringen theil ſeiner erbguͤter/ 

durch denn bauch geiagt hat. Nun ſihe/ diſer heut 

vol vnd truncken/ hat ſchaͤlcklich ſein ſchwangere mů 

ter genoͤttiget/ ſeine ſchweſter beſchlaffen woͤllen/ ſei⸗ 

nē vater ermoͤrdet/ vn̄ ſeine ʒwo ſchweſtern ʒum todt 

verwundt. Ach der groſſen herſchung vnd tyranney 

des teuffels.  Diſer ſone/ der ſeinen vater nach Gott 

foͤrchten vnd ehren ſolt/ hat jn ermoͤrdet/ die můtter/ 

die jhn getragen/ genotʒoget/ ſeine ſchweſter/ die er 

hertʒlich lieben ſolt/ hat er woͤllen ſchenden vnd ſchwe 

chen/ die anderen ʒwo ʒum todt verwundet.    O du 

ſchaͤndtliche trunckenheit/ ein můtter alles boͤſen/ ein 

ſchweſter aller vnʒucht/ vnd ein vater aller hoffart/ 

du verblendeſt das gemuͤt vnd hertʒ/ haſt weder ver⸗ 

ſtandt/ noch rhat/ du biſt ein freundtlicher teuffel/ ein 

ſuͤſſes gifft/ vnnd ſünd.   O trunckenheit/ durch dich 

wirt der magen auffgeblaſen/ der athem ſtinckende/ 

die augen verblendet/ alle glider gekrencket.   Durch 

dich/ O wuͤſte trunckenheit/ wirt der todt gefuͤrdert/ 

der Seckel geleret/ der menſch ſeiner herſchung vnnd 

ampts beraubt. Die vihiſchen vnd vnuernuͤnfftigen 

menſchen/ die dich lieben/ ſchleiffeſt du im kath/ vnnd 

würffeſt ſie ʒu boden.  O das dich deine liebhaber ler⸗ 

neten erkennen/ vnnd meiden/ jha wie den todt ſelbſt 

fliehen.  Denn wer dich liebet/ wirt Gottes Reich nit 

erlangen.      Derhalben/ O jr lieben Chriſten/ enthal 

tet euch/ vnd werdet nit vol weins/ dann es iſt nit ge⸗ 

nůg/ das jr euch meſſiget vnd enthaltet/ ſonder ſollet 

auch andere meſſig ʒu ſein/ leren. Jr ſollet ſie leren/ 

das Lot von wein trincken/ bey ſeinen doͤchtern gele 

gen iſt.    Samſon voller weins/ iſt durch die hůr Da 

lila inn ſeiner feinde hende gelifert worden. Hoͤret 

O jr lieben Chriſten/ hoͤret/ was Eſaias ſagt/ Wehe 

euch / die jr fruͤ auffwachet/ dem ſauffen vnnd trun⸗ 

ckenheit nach ʒu jagen/ vnd ſauffet biß in die nacht/ 

das jr von wein brennet vnd wuͤtet/ harpffen/ Pſal⸗ 

ter/ baucken/ pfeiffen vnd wein iſt in eweren ʒechen/ 

aber auff des herrn werck vnd ſein gebot ſehet jr nit/ 

vnd auff das geſchefft ſeiner hende ſchawet jr nicht. 

Darumb wirt mein volck muͤſſen weg gefuͤrt werden 

vnuerſehens/ vnd werden ſeine herlichen hunger lei⸗ 

                                                                                        den. 

den. Wehe euch/ die jr helden ſeit ʒu ſauffen. Jm alten 

geſatʒ war geboten/ wenn die prieſter inn den tempel 

giengen/ dem Herren ʒu dienen/ ſolten ſie gar kein 

wein trincken. So nun dieſes denn Prieſteren/ die im 

euſſern Tempel dieneten/ gebotten war/ wie vil mehr 

vns/ die wir ſelbſt Gottes tempel vnd prieſter ſein/ ſol 

len vns ſolches befleiſſen?   O wie vil ſind vnder euch/ 

die eer im weinhauß/ dann inn der kirchen erfunden 

werden/ ee den leib/ dann die ſele ſpeiſen vnnd erqui⸗ 

cken: Ee dem teufel/ denn Gott nach folgen. O jr vn⸗ 

glaͤubigen Chriſten/ was fuͤllet jr euch mit wein? Jſt 

der wein darumb geſchaffen/ das jr abtruͤnnige Got 

tes leſterer werden ſollet? Derhalben huͤtet vnnd ent⸗ 

haltet euch von vnnoͤtigem vnd vberfluͤſſigem wein 

trincken/ auff das jr nit vngehorſam vnd abtruͤnnig 

werdet/ von Gott abfallend.   Aldieweil Adam inn 

meſſigkeit geſtanden/ iſt er gehorſam/ from̄e/ heilig 

vnd gerecht blieben. 

Derhalben/ O jr lieben Chriſten/ bedencket vn⸗ 

der anderm den oberʒelten, handel vnd vn⸗ 

ſeligen fall/ habt Gott vor augen/ 

vnd foͤrchtet jn/ vnnd bittet in⸗ 

bruͤnſtiglich/ das er vns von 

diſem vnd allem vbel 

allʒeit erloͤſe/ 

AMEN. 

Gedruckt ʒů Franckfurt am Mayn/ 

durch Herman Gülferich. 

